
ԸՆԴՀԱՆՈՒՐ ԴՐՈՒՅԹՆԵՐ
Հոդված 1. Օրենքի կարգավորման առարկան 
1. Սույն օրենքով սահմանվում են սոցիալական աշխատանքի հասկացությունը, սոցիալական աշխատանքի սկզբունքները, սոցիալական աշխատանքի շրջանակներում իրականացվող միջոցառումները, սոցիալական աշխատանքի մասնագետների իրավունքներն ու պարտականությունները, նրանց գործունեության երաշխիքները, սոցիալական աշխատանքի մասնագետների պալատի (այսուհետ՝ պալատ) գործունեության հիմնական նպատակը և խնդիրները, կարգավորվում են պալատի մարմինների կազմավորման, նրանց լիազորությունների իրականացման և որոշումների ընդունման, սոցիալական աշխատանքի մասնագետների արտոնագրման, վերապատրաստման, պալատի անդամի կարգապահական պատասխանատվության և խրախուսման, անկախ մասնագիտական գործունեության իրականացման, սուպերվիզիայի իրականացման հետ կապված հարաբերությունները: 
            Հոդված 2. Օրենքում օգտագործվող հիմնական հասկացությունները 
1. Սույն օրենքում օգտագործվում են հետևյալ հիմնական հասկացությունները.
1) շահառու` անհատ, ընտանիք, սոցիալական այլ խումբ, համայնք, որին սոցիալական աշխատանքի մասնագետի կողմից տրամադրվում են սոցիալական ծառայություններ. 
2) սոցիալական աշխատանքի մասնագետի մասնագիտական գործունեության արտոնագիր (այսուհետ՝ արտոնագիր)՝ սոցիալական աշխատանքի մասնագիտական գործունեությամբ զբաղվելու թույլտվություն:
2. Սույն օրենքում օգտագործվող այլ հասկացությունները կիրառվում են  «Սոցիալական աջակցության մասին» Հայաստանի Հանրապետության օրենքով սահմանված իմաստով, եթե սույն օրենքի դրույթներից չի բխում դրանց օգտագործման այլ իմաստ:

Հոդված 3. Օրենքի գործողության ոլորտը
1. Սույն օրենքի գործողությունը տարածվում է սոցիալական ծառայություններ տրամադրող տարածքային մարմինների, սոցիալական ծառայություններ տրամադրող կազմակերպությունների, պետական և տեղական ինքնակառավարման մարմինների և այլ կազմակերպությունների (անկախ կազմակերպական-իրավական ձևից), ինչպես նաև անկախ մասնագիտական գործունեություն իրականացնող սոցիալական աշխատանքի մասնագետների վրա:  

    Հոդված 4. Սոցիալական աշխատանքի մասին Հայաստանի Հանրապետության օրենսդրությունը

1. Սոցիալական աշխատանքի հետ կապված հարաբերությունները կարգավորվում են սույն օրենքով, «Սոցիալական աջակցության մասին» Հայաստանի Հանրապետության օրենքով, դրանց համապատասխան ընդունված իրավական այլ ակտերով, ինչպես նաև Հայաստանի Հանրապետության միջազգային պայմանագրերով:


2. Եթե Հայաստանի Հանրապետության միջազգային պայմանագրերով սահմանված են այլ նորմեր, քան նախատեսված են սույն օրենքով, ապա կիրառվում են Հայաստանի Հանրապետության միջազգային պայմանագրերի նորմերը:

ՍՈՑԻԱԼԱԿԱՆ ԱՇԽԱՏԱՆՔԸ ,  ՍՈՑԻԱԼԱԿԱՆ ԱՇԽԱՏԱՆՔԻ ՍԿԶԲՈՒՆՔՆԵՐԸ, ՍՈՑԻԱԼԱԿԱՆ ԱՇԽԱՏԱՆՔԻ ՇՐՋԱՆԱԿՆԵՐՈՒՄ ԻՐԱԿԱՆԱՑՎՈՂ ՄԻՋՈՑԱՌՈՒՄՆԵՐԸ

Հոդված 5. Սոցիալական աշխատանքը
1. Սոցիալական աշխատանքը մարդու անհատական սոցիալական կարիքների բավարարման նպատակով հոգեբանական, մանկավարժական և մասնագիտական այլ մեթոդների ու եղանակների կիրառման միջոցով իրականացվող մասնագիտական գործունեություն է, որն ուղղված է մարդու (անձամբ այն իրականացնելու անկարողության դեպքում) կյանքի դժվարին իրավիճակը հաղթահարելուն կամ կանխարգելելուն` մարդուն, ընտանիքին, սոցիալական այլ խմբերին անհատական օգնություն ցուցաբերելու միջոցով` Հայաստանի Հանրապետության օրենքներով և այլ իրավական ակտերով սահմանված դեպքերում և կարգով:

2. Սոցիալական աշխատանքը կարող է իրականացվել՝

1) Հայաստանի Հանրապետության աշխատանքային օրենսդրությամբ սահմանված կարգով կնքված գրավոր աշխատանքային պայմանագրի կամ աշխատանքի ընդունման մասին անհատական իրավական ակտի հիման վրա, երբ սոցիալական աշխատանքի մասնագետը հանդես է գալիս որպես աշխատող, այդ թվում՝ քաղաքացիական կամ համայնքային ծառայության պաշտոն զբաղեցնող (որպես գործատուի մոտ վարձու աշխատանքային գործունեություն).
2) իրավաբանական և ֆիզիկական անձանց (բայց ոչ շահառուների) հետ կնքած քաղաքացիաիրավական պայմանագրի հիման վրա (որպես քաղաքացիաիրավական պայմանագրով ծառայությունների մատուցում կամ աշխատանքների կատարում).

3) որպես անկախ մասնագիտական գործունեություն՝ սույն օրենքով և պալատի կողմից սահմանված կարգով:
3. Սոցիալական աշխատանքը նպաստում է՝

1) շահառուների ինքնօգնության կարողությունների, սոցիալական հմտությունների զարգացմանը, նրանց կենսամակարդակի բարձրացմանը և կյանքի որակի բարելավմանը.

2) շահառուների իրավունքների պաշտպանությանը և իրացմանը․
3) համայնքներում ռիսկային գործոնների բացահայտմանը, դրանց նվազեցմանը, սոցիալական իրավունքների պաշտպանությանը, կոլեկտիվ պաշտպանության մեխանիզմների ձևավորմանը և խթանմանը.

4) բարձրորակ և մատչելի սոցիալական ծառայությունների զարգացմանը.
5) շահառուի սոցիալական մեկուսացման կանխարգելմանը և սոցիալական ներառմանը.
6) հասարակությունում սոցիալական արդարության խթանմանը՝ հիմնվելով մարդասիրության (հումանիզմի) և մարդու իրավունքների պաշտպանությանն ուղղված միջազգային իրավունքի համընդհանուր ճանաչում գտած այլ սկզբունքների և նորմերի վրա:

Հոդված 6. Սոցիալական աշխատանքի սկզբունքները
1. Սոցիալական աշխատանքն իրականացվում է «Սոցիալական աջակցության մասին» Հայաստանի Հանրապետության օրենքի 7-րդ հոդվածի 1-ին մասում ամրագրված՝ սոցիալական ծառայությունների տրամադրման հիմնական և սույն մասով սահմանված հետևյալ սկզբունքներին համապատասխան՝

1) առաջնահերթությունը՝ շահառուի իրավունքների առաջնահերթության ճանաչումը բոլոր դեպքերում, բացառությամբ՝ երբ դա հակասում է այլ անձանց իրավունքներին և օրինական շահերին.  
2) հանդուրժողականությունը՝ շահառուների նկատմամբ համբերատար վերաբերմունքը, նրանց աշխարհայացքի, սովորությունների, կենցաղավարման և վարքագծի նկատմամբ հանդուրժողականության դրսևորումը, եթե դա չի խոչընդոտում շահառուի սոցիալական խնդիրների լուծմանը և ինքնօգնության ունակությունների զարգացմանը. 

3) սոցիալական ռեսուրսների համախմբումը՝ սոցիալական աշխատանքի իրականացման ընթացքում մարդկային, նյութական, վարչական հասանելի ռեսուրսների որոնումը, դրանց ներգրավումը և արդյունավետ օգտագործումը՝ շահառուի սոցիալական կարիքների բավարարման, կյանքի դժվարին իրավիճակում հայտնվելուն նպաստող գործոնների վերհանման, կանխման ու հակազդման նպատակով.

4) իրավաչափությունը՝ լիազորությունների և գործառույթների իրականացումը Հայաստանի Հանրապետության Սահմանադրությանը, Հայաստանի Հանրապետության օրենքներին, այլ իրավական ակտերին, Հայաստանի Հանրապետության միջազգային պայմանագրերին և սոցիալական աշխատանքի մասնագետների վարքագծի կանոնագրքին համապատասխան.  

5) տնտեսվարությունը՝ գործառույթների և լիազորությունների պատշաճ իրականացումը սոցիալական աշխատանքի մասնագետի տիրապետման ներքո գտնվող միջոցների առավել բարեխիղճ և արդյունավետ օգտագործմամբ.  

6) պատասխանատվությունը՝ իր կողմից իրականացվող և Հայաստանի Հանրապետության օրենսդրությամբ սահմանված գործառույթների և պարտականությունների համար սոցիալական աշխատանքի մասնագետի պատասխանատու լինելը:  

2. Սոցիալական աջակցություն տրամադրելիս, սոցիալական աշխատանքի մասնագետը պետք է առաջնորդվի նաև «Սոցիալական աջակցության մասին» Հայաստանի Հանրապետության օրենքի 20-րդ հոդվածի 1-ին մասով սահմանված՝ սոցիալական աջակցության հիմնական սկզբունքներով: 
Հոդված 7. Սոցիալական աշխատանքի շրջանակներում իրականացվող միջոցառումները
1. Սոցիալական աշխատանքը ներառում է հետևյալ հիմնական միջոցառումների իրականացումը՝ 

1) տվյալների հավաքագրում և վերլուծություն՝ Հայաստանի Հանրապետության օրենքով չարգելված բոլոր միջոցներով շահառուներին վերաբերող տեղեկատվության հավաքագրման և վերլուծման համակարգային գործընթաց, որն իրականացվում է շահառուների իրավիճակի ուսումնասիրության, գնահատման և հետագա բարելավման նպատակով.

2) պլանավորում՝ ձեռք բերված տեղեկատվության հիման վրա համապատասխան միջոցառումների, աշխատանքների և գործողությունների ծրագրերի մշակում՝ ուղղված շահառուների կյանքի դժվարին իրավիճակի կանխարգելմանը կամ հաղթահարմանը.

3) կազմակերպական (մոբիլիզացնող) միջոցառումներ՝ շահառուների՝ կյանքի դժվարին իրավիճակին, կարիքների բավարարմանը արձագանքելու և կյանքի որակի բարելավման կազմակերպված գործընթաց, որում սոցիալական աշխատանքի մասնագետները հանդես են գալիս նախաձեռնողների և (կամ) կազմակերպիչների և (կամ) սուպերվիզորների դերում.

4) փորձագիտական կարծիքի տրամադրում՝ սոցիալական աշխատանքի մասնագետների կողմից սոցիալական քաղաքականության բարեփոխումների, ընթացիկ սոցիալական ծրագրերի, շահառուի սոցիալական կարիքներին համարժեք սոցիալական ծառայությունների տրամադրման վերաբերյալ առաջարկությունների և եզրակացությունների տրամադրում. 
5) «Սոցիալական աջակցության մասին» Հայաստանի Հանրապետության օրենքի 5-րդ հոդվածի 5-րդ մասով սահմանված բնույթի՝ մեկ կամ մի քանի սոցիալական ծառայությունների կազմակերպում և (կամ) տրամադրում. 

6) շահապաշտպանություն (ադվոկացիա)՝ շահառուների իրավունքների պաշտպանությանն ուղղված այնպիսի գործունեություն, որի նպատակն է շահառուների համար մատչելի դարձնել նրանց համար նախատեսված սոցիալական ծառայությունները.

7) սոցիալական մենթորություն՝ գործընթաց, որի ընթացքում սոցիալական աշխատանքի մասնագետը, օգտագործելով իր հեղինակությունը և փորձառությունը, աջակցում է շահառուների ինքնօգնության, ինքնորոշման ու ծագած հիմնախնդիրներն ինքնուրույն լուծելու ունակությունների զարգացմանը.

8) դրական ուղեկցում՝ շահառուի գործողությունների նկատմամբ վերահսկողություն, երբ նա իրականացնում է իր սոցիալական կարիքների բավարարմանն ուղղված պլանը. 

9) սոցիալական կառավարում՝ սոցիալական ծառայություններ տրամադրող տարածքային մարմինների, սոցիալական ծառայություններ տրամադրող կազմակերպությունների և այլ սուբյեկտների հետ համագործակցության շրջանակներում սոցիալական աշխատանքի մասնագետի կողմից թիմային աշխատանքի և կազմակերպական կառավարման մեթոդների և հմտությունների օգտագործում.

10) ճգնաժամային միջամտություն՝ սոցիալական աշխատանքի մասնագետի կողմից մասնագիտական մեթոդների և հմտությունների կիրառմամբ իրականացվող միջամտություն արտակարգ իրավիճակներում, ինչպես նաև անհետաձգելի լուծում պահանջող՝ շահառուների կյանքին և առողջությանը վտանգ սպառնացող իրավիճակներում.

11) մշտադիտարկում և գնահատում՝ շահառուի սոցիալական դեպքի վարման ընթացքում իրականացվող գործողությունների և նրանց արդյունքների վերաբերյալ տարբեր մեթոդներով տեղեկատվության շարունակական ստացման ու վերլուծման գործընթաց՝ հնարավոր բացասական հետևանքները կանխելու, հնարավոր դրական զարգացումներն արդյունավետ օգտագործելու, շահառուի և սոցիալական աշխատանքի մասնագետի միջև հետադարձ կապն ապահովելու և աջակցող ցանցն ընդլայնելու նպատակով.

12) կոնֆլիկտների կառավարում՝ կոնֆլիկտների հավանական առաջացումն առավելագույն արդյունավետությամբ կանխարգելելուն և կոնֆլիկտների առաջացման վաղ փուլերում դրանց լուծմանն ուղղված պլանավորման գործընթաց.

13) սոցիալական գնահատում՝ ակտիվ ճանաչողական գործընթաց, որի ժամանակ սոցիալական աշխատանքի մասնագետը շահառուի մասնակցությամբ բացահայտում է վերջինիս կարիքները, դժվարությունների բնույթը, դրանց պատճառները և այն արդյունավետ միջոցները, որոնք կարող են օգնել հաղթահարելու խնդրահարույց իրավիճակը.

14) սուպերվիզիա՝ գործընթաց, որի արդյունքում համապատասխան արտոնագիր ունեցող սոցիալական աշխատողն օգտագործելով իր մասնագիտական գիտելիքները, փորձառությունն ու կազմակերպական հմտությունները նպաստում է պրակտիկ սոցիալական աշխատանքի մասնագետների մասնագիտական կատարելագործմանը, անհատական կարողությունների զարգացմանը, ինչպես նաև մասնագիտական այրման համախտանիշի կանխմանը (հաղթահարմանը)՝ այդ կերպ նպաստելով շահառուներին տրամադրվող սոցիալական ծառայությունների արդյունավետության և որակի բարձրացմանը.

15) ուղղորդում և փաստաթղթավորում՝ տեխնիկական կառավարման գործընթաց և վարչական միջոցառումների ամբողջություն՝ սոցիալական աշխատանքի ոլորտը կարգավորող օրենսդրությանը և սոցիալական աշխատանքի մասնագիտական չափորոշիչներին համապատասխան. 

16) ընտանեկան միջամտություն՝ միջանձնային խնդիրներ ունեցող ընտանիքների հետ սոցիալական աշխատանքի մասնագետի հաղորդակցման գործընթացը, որի ընթացքում սոցիալական աշխատանքի մասնագետը ընտանիքի կոնֆլիկտի կողմերի հետ համատեղ փորձում է ընդհանուր դիրքորոշման հասնել ընտանեկան հարաբերություններին առնչվող հարցերի շուրջ, ինչպիսիք են՝ երեխաների հետ հարաբերությունները, ամուսնալուծությունը, ֆինանսական խնդիրները և այլն.

17) հանրային (հասարակության) իրազեկում՝ շահառուների, ինչպես նաև համայնքի սոցիալական կարիքների վերհանմում, դրանց բավարարման, տեղական սոցիալական ծրագրերի մշակման և իրականացման տեսանկյունից կարևոր նշանակություն ունեցող տեղեկատվության նախապատրաստում և դրա տրամադրում համայնքի տարածքում գործող աջակցող ցանցի մասնակիցներին և համայնքի բնակչությանը.

18) համագործակցություն՝ շահառուի դեպքին առնչվող այլ կառույցների, անձերի, ինչպես նաև զանգվածային լրատվական միջոցների հետ (վերջիններիս պարագայում՝ նաև լուսաբանվող նյութերում էթիկական հարցերում զգուշություն ցուցաբերելու, նորմերի պահպանության իմաստով).

19) սույն օրենքով և Հայաստանի Հանրապետության օրենսդրությամբ չարգելված այլ գործունեության իրականացում։

Գ Լ ՈՒ Խ 3

ՍՈՑԻԱԼԱԿԱՆ ԱՇԽԱՏԱՆՔԻ ՄԱՍՆԱԳԵՏՆԵՐԸ
Հոդված 8. Սոցիալական աշխատանքի մասնագետները 
1. Սոցիալական աշխատանքի մասնագետներն են սոցիալական աշխատողն ու սոցիալական սատարողը:

2. Սոցիալական աշխատողի մասնագիտական գործունեություն իրականացնելու իրավունք ունի «Սոցիալական աշխատանք» մասնագիտությամբ բարձրագույն կրթություն ունեցող, հայերենին տիրապետող և սոցիալական աշխատողի արտոնագիր ունեցող գործունակ ֆիզիկական անձը: 
3. Սոցիալական սատարողի մասնագիտական գործունեություն իրականացնելու իրավունք ունի «Սոցիալական աշխատանք» մասնագիտությամբ միջին կամ նախնական կրթություն ունեցող, հայերենին տիրապետող և սոցիալական սատարողի արտոնագիր ունեցող գործունակ ֆիզիկական անձը:

4. Սոցիալական սպասարկող կարող է լինել նաև այլ միջին կամ նախնական մասնագիտական կրթություն ունեցող և «Սոցիալական աշխատանք» մասնագիտության հատուկ դասընթացներ ավարտած, համապատասխան վկայական ստացած հայերենին տիրապետող և սոցիալական աշխատողի արտոնագիր ունեցող գործունակ ֆիզիկական անձը անձը:
5. Սոցիալական ծառայություններ տրամադրող տարածքային մարմիններում,  պետական և տեղական ինքնակառավարման այլ մարմիններում որպես սոցիալական աշխատանքի մասնագետ աշխատելու (քաղաքացիական ծառայության կամ համայնքային ծառայության պաշտոն զբաղեցնելու) համար, սոցիալական աշխատանքի մասնագետը պետք է բավարարի նաև Հայաստանի Հանրապետության օրենքներով և տվյալ պաշտոնի անձնագրով ներկայացվող պահանջները :

6. Այլ պետության կրթական հաստատությունների կողմից տրված՝ կրթության որակավորումների (որակավորման աստիճանների) և փաստաթղթերի համեմատելիությունը, ճանաչումն ու համարժեքության հաստատումը իրականացվում է Հայաստանի Հանրապետության օրենսդրությամբ սահմանված կարգով: 

7. Սոցիալական դեպք վարելու իրավունք ունի միայն սոցիալական աշխատողը: Սոցիալական դեպք կարող են վարել ինչպես սոցիալական ծառայություններ տրամադրող տարածքային մարմինների, այնպես էլ սոցիալական ծառայություններ տրամադրող կազմակերպությունների, պետական և տեղական ինքնակառավարման  մարմինների և այլ կազմակերպությունների (անկախ կազմակերպական-իրավական ձևից), ինչպես նաև անկախ մասնագիտական գործունեություն իրականացնող սոցիալական աշխատողները: 
8. Սոցիալական աշխատանքի մասնագետին տրվում է սոցիալական աշխատողի (սոցիալական սատարողի) վկայական՝ «Սոցիալական աջակցության մասին» Հայաստանի Հանրապետության օրենքով սահմանված դեպքերում:
Հոդված 9. Այլ պետության սոցիալական աշխատանքի մասնագետները 
1. Օտարերկրյա քաղաքացիները և քաղաքացիություն չունեցող անձինք  Հայաստանի Հանրապետությունում սոցիալական աշխատանք կարող են իրականացնել սույն օրենքով, պալատի կանոնադրությամբ և սոցիալական աշխատանքի մասնագետների վարքագծի կանոնագրքով (այսուհետ՝ կանոնագիրք) սահմանված դեպքերում և կարգով, եթե Հայաստանի Հանրապետության օրենքներով և միջազգային պայմանագրերով այլ բան նախատեսված չէ:

2. Օտարերկրյա քաղաքացին և քաղաքացիություն չունեցող անձը Հայաստանի Հանրապետությունում սոցիալական աշխատանք կարող են իրականացնել միայն որակավորման քննություն հանձնելու դեպքում: 

Հոդված 10. Սոցիալական աշխատողի իրավունքներն ու պարտականությունները
1. Սոցիալական աշխատողը՝ 

1) տիրապետում է շահառուի իրավունքների ու օրինական շահերի պաշտպանությանն առնչվող Հայաստանի Հանրապետության օրենսդրությանը, նրա սոցիալական կարիքների գնահատման, այդ կարիքների բավարարմանն ուղղված անհատական սոցիալական ծրագրերի կազմման մեթոդներին ու տեխնիկային, առկա ռեսուրսների և հնարավորությունների մասին տեղեկատվությանը, ունի սոցիալական աշխատանքի տեսական և պրակտիկ գիտելիքներ.

2) համագործակցում է աջակցող ցանցի մասնակիցների հետ:

2. Սոցիալական աշխատողն իրավունք ունի`

1) ազատորեն ընտրել և կիրառել սոցիալական աշխատանքում ընդունված, սոցիալական աշխատանքի բնագավառի օրենսդրությանը և կանոնագրքին համապատասխանող մոտեցումները, մեթոդները, տեխնիկաները և մոդելները, որոնք իր գնահատմամբ առավել արդյունավետ են ակնկալվող արդյունքի և իրականացման ժամկետների տեսանկյունից. 

2) դիմելու պետական, տեղական ինքնակառավարման մարմիններին, ֆիզիկական և իրավաբանական անձանց՝ շահառուներին սոցիալական ծառայություններ տրամադրելու համար անհրաժեշտ աջակցություն ստանալու նպատակով. 
3) սոցիալական դեպքի վարման շրջանակում գրավոր հարցմամբ դիմելու պետական, տեղական ինքնակառավարման մարմիններին, ֆիզիկական և իրավաբանական անձանց՝ շահառուի սոցիալական կարիքների բավարարման, անհատական սոցիալական ծրագրով նախատեսված միջոցառումների իրականացման վերաբերյալ անհրաժեշտ տեղեկություններ և փաստաթղթեր ստանալու նպատակով, բացառությամբ, երբ պահանջվող տեղեկությունները և փաստաթղթերը պարունակում են օրենքով պահպանվող գաղտնիք. 
4) ներկայացնել առաջարկություններ անհատական սոցիալական ծրագրում ներառման ենթակա միջոցառումների, սոցիալական ծառայությունների տրամադրման գործընթացի հայեցողական լիազորությունների շրջանակներում որոշումների կայացման վերաբերյալ.

5) իրականացնել իրազեկման և կազմակերպական միջոցառումներ՝ աջակցող ցանցում սոցիալական ծառայություններ տրամադրող կազմակերպություններին, տարածքային կառավարման պետական մարմիններին, տեղական ինքնակառավարման մարմիններին, ինչպես նաև ֆիզիկական անձանց ներգրավելու նպատակով.

6) սոցիալական աշխատանքի իրականացման ընթացքում՝ առանձին, խորհրդապահական կարգով (կոնֆիդենցիալ), անարգել հանդիպելու շահառուի հետ, եթե դա բխում է շահառուի շահերից և այլ բան նախատեսված չէ օրենքով. 
7) իրականացնել շահառուի շահերից բխող այլ գործողություններ, եթե այլ բան նախատեսված չէ օրենքով, կամ դա չի խախտում այլ անձանց իրավունքներն ու օրինական շահերը.

8) սույն օրենքով և պալատի կողմից սահմանված կարգով իրականացնել անկախ մասնագիտական գործունեություն:

3. Սոցիալական աշխատողը պարտավոր է՝ 

1) պահպանել սույն օրենքի, «Սոցիալական աջակցության մասին» Հայաստանի Հանրապետության օրենքի, կանոնագրքի պահանջները.

2) պաշտպանել շահառուի իրավունքներն ու օրինական շահերը, չկատարել շահառուի օրինական շահերին հակասող որևէ գործողություն.

3) իր գործառույթներն իրականացնել բարեխիղճ և պատշաճ կերպով.

4) ապահովել շահառուի ներգրավվածությունը և ակտիվ մասնակցությունն իր խնդիրների լուծման գործընթացին, որոշումների կայացմանը՝ զարգացնելով շահառուի սոցիալական հմտությունները և ինքնիրացումը (ինքնորոշումը).

5) գնահատել շահառուի սոցիալական կարիքները.

6) կազմել շահառուի անհատական սոցիալական ծրագիրը` ներգրավելով աջակցող ցանցի մասնակիցների մասնագետներին.

7) օգտագործել տվյալ տարածաշրջանում առկա աջակցող ցանցը` անհատական սոցիալական ծրագիր կազմելու և իրականացնելու նպատակով.

8) համակարգել անհատական սոցիալական ծրագրով նախատեսված միջոցառումների իրականացումը, կազմակերպել խմբային (բազմամասնագիտական) քննարկումներ և ուղղորդել շահառուին տարբեր կազմակերպություններ` իրենց իրավունքների մասին իրազեկելու, ինչպես նաև դրանք իրականացնելու համար.

9) ստանձնել միջնորդի դեր տարբեր և երբեմն միմյանց հակասող շահեր ունեցող կազմակերպությունների միջև` ապահովելով կազմակերպությունների միջև համագործակցությունը և տեղեկատվության փոխանակումը, ինչպես նաև շահառուի օրինական շահերի պաշտպանության առաջնային դերը.

10) կազմակերպությունների և համայնքի սոցիալական աշխատանքի մասնագետի հետ համատեղ մշակել կանխարգելող ծրագրեր՝ ուղղված համայնքներում բացահայտված ռիսկերի նվազեցմանը, սոցիալական իրավունքների կոլեկտիվ պաշտպանության մեխանիզմների ձևավորման խթանմանը և պաշտպանությանը.

11) ապահովել անձանց համար սոցիալական ծառայությունների տրամադրման հավասար հնարավորություններ.

12) պահանջել շահառուից միայն սոցիալական ծառայությունների տրամադրման համար անհրաժեշտ տեղեկություններ, աջակցել անհրաժեշտ փաստաթղթերի (տվյալների) ճիշտ ներկայացմանը.

13) աջակցել շահառուների սոցիալական ծառայություններ ստանալու իրավունքի իրականացմանը.

14) մշտապես կատարելագործել իր գիտելիքները.

15) սահմանված կարգով և ժամաքանակով մասնակցել սույն օրենքով նախատեսված վերապատրաստման դասընթացներին.

16) չհրապարակել կամ որևէ այլ կերպ չտարածել սոցիալական ծառայությունների տրամադրման ընթացքում իրեն հայտնի դարձած անձնական տեղեկությունները (մասնագիտական գաղտնիքը), բացառությամբ Հայաստանի Հանրապետության օրենքներով նախատեսված դեպքերի.

17) նպաստել հասարակության կողմից սոցիալական աշխատանքի նկատմամբ վստահության աճին և ամրապնդմանը: 

4. Սոցիալական աշխատողն ունի սույն օրենքով, «Սոցիալական աջակցության մասին» Հայաստանի Հանրապետության օրենքով և այլ իրավական ակտերով իրեն վերապահված այլ իրավունքներ և պարտականություններ: 

Հոդված 11. Սոցիալական սատարողի իրավունքներն ու պարտականությունները
1. Սոցիալական սատարողն ունի սույն օրենքի 10-րդ հոդվածի 2-րդ մասի 1-ին, 2-րդ, 4-րդ, 6-րդ, 7-րդ, 8-րդ կետերով սահմանված իրավունքները:      

2. Սոցիալական սատարողը կրում է սույն օրենքի 10-րդ հոդվածի 3-րդ մասի 1-4-րդ և 12-17-րդ կետերով սահմանված պարտականությունները: 
3. Սոցիալական սատարողն ունի սույն օրենքով, «Սոցիալական աջակցության մասին» Հայաստանի Հանրապետության օրենքով և այլ իրավական ակտերով իրեն վերապահված այլ իրավունքներ և պարտականություններ:

Հոդված 12. Սոցիալական աշխատանքի մասնագետների գործունեության  երաշխիքները
1. Սոցիալական աշխատանքի մասնագետի դիմումի հիման վրա, պետական իրավասու մարմինները Հայաստանի Հանրապետության օրենսդրությամբ սահմանված կարգով պարտավոր են ձեռնարկել սոցիալական աշխատանքի մասնագետի և նրա ընտանիքի պաշտպանության համար անհրաժեշտ՝ օրենքով սահմանված միջոցներ, եթե իր մասնագիտական գործունեության կատարման հետ կապված՝ սոցիալական աշխատանքի մասնագետին կամ նրա ընտանիքի անդամներին սպառնացել են ֆիզիկական բռնությամբ, գույքի ոչնչացմամբ կամ այլ անօրինական գործողություններով:

2. Եթե սոցիալական աշխատանքի մասնագետը հաշմանդամություն ունեցող անձ է ճանաչվել կենսագործունեության այնպիսի սահմանափակումների պատճառով, որոնք առաջացել են սոցիալական աշխատանքի իրականացման ընթացքում ձեռք բերված մասնագիտական հիվանդության կամ աշխատանքային խեղման կամ վնասվածքի հետևանքով, ապա սոցիալական աշխատանքի մասնագետը Հայաստանի Հանրապետության օրենսդրությամբ սահմանված կարգով ապահովվում է համապատասխան վճարով: Մասնագիտական գործունեություն իրականացնելիս զոհվելու դեպքում, սոցիալական աշխատանքի մասնագետի ընտանիքի անդամները Հայաստանի Հանրապետության օրենսդրությամբ սահմանված կարգով ապահովվում են համապատասխան վճարով:  
3. Գործատուի հետ աշխատանքային հարաբերությունների մեջ գտնվող  սոցիալական աշխատանքի մասնագետը, սույն օրենքով սահմանված  վերապատրաստման ողջ ժամանակահատվածում պահպանում է պաշտոնը և վարձատրությունը: 
4. Քաղաքացիական ծառայության կամ համայնքային ծառայության պաշտոն զբաղեցնող սոցիալական աշխատանքի մասնագետներն ունեն քաղաքացիական և համայնքային ծառայությունը կարգավորող օրենքներով նախատեսված այլ երաշխիքներ:
5. Հայաստանի Հանրապետության օրենքներով կարող են սահմանվել սոցիալական աշխատանքի մասնագետների գործունեության այլ երաշխիքներ:

Հոդված 13. Սոցիալական աշխատանքի մասնագետների վարձատրությունը
1. Սոցիալական աշխատանքի յուրաքանչյուր մասնագետ, առանց որևէ խտրականության, ունի համարժեք աշխատանքի (ծառայության) համար համարժեք վարձատրություն ստանալու իրավունք: 
2. Գործատուի հետ աշխատանքային հարաբերությունների մեջ գտնվող  սոցիալական աշխատանքի մասնագետը ստանում է վարձատրություն Հայաստանի Հանրապետության օրենքներով, կոլեկտիվ և աշխատանքային պայմանագրով սահմանված կարգով և ժամկետում: Իրավաբանական և ֆիզիկական անձանց (բայց ոչ շահառուների) հետ կնքած քաղաքացիաիրավական պայմանագրի հիման վրա սոցիալական աշխատանք իրականացնողների վարձատրության հետ կապված հարաբերությունները կարգավորվում են Հայաստանի Հանրապետության քաղաքացիական օրենսգրքով և դրան համապատասխան՝ պատվիրատուի և սոցիալական աշխատանքի մասնագետի միջև կնքած պայմանագրով:
3. Սոցիալական ծառայություններ տրամադրող տարածքային մարմինների քաղաքացիական և համայնքային ծառայող հանդիսացող՝ սոցիալական աշխատանքի մասնագետների վարձատրության հետ կապված հարաբերությունները կարգավորվում են «Սոցիալական աջակցության մասին» Հայաստանի Հանրապետության օրենքով, «Պետական պաշտոններ զբաղեցնող անձանց վարձատրության մասին» Հայաստանի Հանրապետության օրենքով և «Համայնքային ծառայության մասին» Հայաստանի Հանրապետության օրենքով:  
Հոդված 14. Կանոնագիրքը
1. Կանոնագիրքը սահմանում է սոցիալական աշխատանքի մասնագետի վարքագծի միասնական կանոնները և սոցիալական աշխատանքի էթիկայի սկզբունքները, որոնք պարտադիր են սոցիալական աշխատանքի բոլոր մասնագետների համար՝ անկախ պալատի անդամ հանդիսանալու հանգամանքից:

2. Կանոնագիրքը հաստատում է պալատը:

Հոդված 15. Պալատը 
1. Պալատը սույն օրենքի հիման վրա ստեղծված՝ սոցիալական աշխատանքի մասնագետների մասնագիտական, անկախ, ինքնակառավարվող ոչ առևտրային կազմակերպություն է, որի առանձնահատկությունները սահմանվում են սույն օրենքով: Պալատը իրավաբանական անձի կարգավիճակ է ձեռք բերում օրենքով սահմանված կարգով պետական գրանցման պահից: 

2. Պալատի գործունեության հիմնական նպատակը սոցիալական աշխատանքի մասնագետների իրավունքների և շահերի պաշտպանությունն է, նրանց գործունեության թափանցիկության և արդյունավետության բարձրացմանը նպաստելը, սոցիալական աշխատանքի մասնագետների վարքագծի կանոնների և սոցիալական աշխատանքի էթիկայի սկզբունքների մշակումն ու կիրառումը, ինչպես նաև սույն օրենքով սահմանված լիազորությունների իրագործումը: 
3. Պալատն ունի խորհրդանշան, իր անվանմամբ կլոր կնիք և ձևաթղթեր: 

4. Պալատը կարող է անձամբ ձեռնարկատիրական գործունեություն իրականացնել միայն այն դեպքերում, երբ դա ծառայելու է սույն օրենքի 16-րդ հոդվածով նախատեսված խնդիրների իրականացմանը: 

Հոդված 16. Պալատի խնդիրները
1. Պալատի խնդիրներն են`

1) իր անդամների իրավունքների և օրինական շահերի պաշտպանությունը պետական և տեղական ինքնակառավարման մարմինների և կազմակերպությունների (այդ թվում՝ օտարերկրյա) հետ փոխհարաբերություններում, ինչպես նաև դատարանում.

2) սոցիալական աշխատանքի մասնագետների արտոնագրման գործընթացի կազմակերպումը.

3) սոցիալական աշխատանքի մասնագետների վերապատրաստման կազմակերպումը. 

4) իր անդամների կողմից սույն օրենքի, պալատի կանոնադրության և կանոնագրքի պահանջների պահպանման նկատմամբ վերահսկողության իրականացումը.

5) սույն օրենքով և «Սոցիալական աջակցության մասին» Հայաստանի Հանրապետության օրենքով նախատեսված դեպքերում շահառուների համար սոցիալական ծառայություններ ստանալու իրավունքի իրականացման ապահովումը.

6) սոցիալական աշխատանքի մասնագետների մասնագիտական գործունեության, այդ թվում՝ սոցիալական դեպքի վարման նկատմամբ մշտադիտարկման (մոնիթորինգի) իրականացումը.

7) սուպերվիզիայի իրականացումը. 

8) սոցիալական աշխատանքի մասնագետների անհատական, խմբային և կազմակերպական գործունեության արդյունավետության բարձրացումը և մասնագիտական գիտելիքների զարգացումը. 

9) սոցիալական աշխատանքի մասնագետների մասնագիտական գործունեության լուսաբանումը.

10) հասարակությունում սոցիալական աշխատանքի արժևորման գիտակցման և հեղինակության բարձրացմանը նպաստելը.

11) սոցիալական աշխատանքի մասնագետների համար կարևոր նշանակություն ունեցող հիմնահարցերի լուծմանն աջակցելը. 

12) սոցիալական աշխատանքի առաջավոր փորձի ներդրումն ու տարածումը.

13) պետական կառավարման և տեղական ինքնակառավարման մարմինների, սոցիալական ծառայություններ տրամադրող կազմակերպությունների, ինչպես նաև այլ երկրների սոցիալական աշխատանքի մասնագետների կառույցների, մասնագիտական ասոցիացիաների, մասնագիտական և գիտական ինստիտուտների, բարձրագույն ուսումնական հաստատությունների, օտարերկրյա և միջազգային այլ կազմակերպությունների հետ համագործակցությունը:

Հոդված 17. Պալատի մարմինները
1. Պալատի մարմիններն են`

1) ընդհանուր ժողովը.

2) վարչությունը.

3) որակավորման հանձնաժողովը. 
4) վերահսկիչ հանձնաժողովը:
2. Պալատի կանոնադրությամբ կարող է նախատեսվել այլ մարմինների ստեղծում։

3. Պալատի մարմինների անդամներն այդ մարմիններում իրենց աշխատանքն իրականացնում են հասարակական հիմունքներով՝ առանց վարձատրության, բացառությամբ պալատի նախագահի, ինչպես նաև պալատի կանոնադրությամբ նախատեսված այլ դեպքերի: 

4. Պալատի մարմինների անդամներն այդ մարմիններում աշխատանքը կարող են համատեղել սոցիալական աշխատանքի մասնագիտական գործունեության հետ, բացառությամբ սույն օրենքի 23-րդ հոդվածի 5-րդ մասով սահմանված դեպքի:

5. Պալատի մարմինների լիազորություններն ավարտվում են հաջորդ կազմի ընտրվելուց հետո` լիազորությունները ստանձնելու պահից:

6. Պալատի մարմինների լիազորությունները, դրանց կազմավորման և գործունեության կարգը, խնդիրներն ու գործառույթները սահմանվում են սույն օրենքով և պալատի կանոնադրությամբ։

Հոդված 18. Պալատի ընդհանուր ժողովը
1. Պալատի ընդհանուր ժողովը պալատի կառավարման բարձրագույն մարմինն է և կազմված է պալատի բոլոր անդամներից:

2. Պալատը պարտավոր է ամեն տարի, իր կանոնադրությամբ սահմանված ժամկետում, գումարել տարեկան ընդհանուր ժողով: Պալատի տարեկան ընդհանուր ժողովը հրավիրվում է պալատի նախագահի կողմից։

3. Տարեկան ընդհանուր ժողովից բացի գումարվող ժողովները համարվում են արտահերթ: Արտահերթ ընդհանուր ժողովները գումարվում են անհետաձգելի հարցերի քննարկման համար: Արտահերթ ընդհանուր ժողովը գումարվում է վարչության որոշմամբ՝ սեփական նախաձեռնությամբ կամ վերահսկիչ հանձնաժողովի կամ պալատի անդամների ընդհանուր թվի մեկ քառորդի պահանջով՝ պալատի կանոնադրությամբ սահմանված կարգով և ժամկետում: 
4. Ընդհանուր ժողովի գումարման կարգը (այդ թվում՝ պալատի անդամներին ժողովի գումարման մասին ծանուցման կարգը, ժողովի օրակարգում ընդգրկված նյութերին ծանոթացնելու կարգը, պալատի նախագահի, վարչության այլ անդամների թեկնածուների առաջադրման կարգը և ժամկետները) սահմանվում է պալատի կանոնադրությամբ:
 5. Պալատի ընդհանուր ժողովն իրավազոր է, եթե ժողովին ներկա է պալատի անդամների մեկ երրորդից ավելին: Պալատի ընդհանուր ժողովում քվեարկության ժամանակ պալատի յուրաքանչյուր անդամ ունի մեկ ձայնի իրավունք: Ձայնի և քվեարկության իրավունքի փոխանցումը պալատի մեկ անդամից մյուսին չի թույլատրվում: 
6. Պալատի ընդհանուր ժողովի որոշումներն ընդունվում են քվեարկությանը մասնակցած անձանց ձայների պարզ մեծամասնությամբ՝ բաց քվեարկությամբ, բացառությամբ սույն օրենքով նախատեսված դեպքերի: Պալատի որոշումները չեն կարող ընդունվել հեռակա քվեարկության (հարցման) միջոցով: 
7. Պալատի ընդհանուր ժողովի իրավասությանը վերապահված հարցերի վերաբերյալ որոշումների ընդունումը չի կարող փոխանցվել պալատի այլ  մարմիններին:

8. Պալատի ընդհանուր ժողովի որոշումներն ուժի մեջ են մտնում պալատի կանոնադրությամբ նախատեսված կարգով հրապարակվելու պահից, եթե պալատի կանոնադրությամբ այլ բան նախատեսված չէ:

9. Պալատի անդամը կարող է դատական կարգով վիճարկել պալատի ընդհանուր ժողովի որոշումը՝ այն ուժի մեջ մտնելուց հետո մեկ ամսվա ընթացքում: 

Հոդված 19. Պալատի ընդհանուր ժողովի լիազորությունները 
1. Պալատի ընդհանուր ժողովը՝ 

1) հաստատում է՝ 

ա. պալատի կանոնադրությունը, դրանում փոփոխությունների և լրացումների կատարումը, նոր խմբագրությամբ կանոնադրությունը. 

բ. պալատի տարեկան գործունեության ծրագիրը. 

գ. պալատի տարեկան բյուջեն.

դ. պալատի տարեկան գործունեության վերաբերյալ հաշվետվությունը.

ե. կանոնագիրքը.

զ. վերահսկիչ հանձնաժողովի կանոնակարգը. 

է. պալատի ներքին իրավական ակտերը, բացառությամբ սույն օրենքով և պալատի կանոնադրությամբ նախատեսված դեպքերի. 

2) ընտրում է պալատի նախագահին, փոխնախագահին, պալատի վարչության այլ անդամներին, վերահսկիչ հանձնաժողովի անդամներին, ինչպես նաև որակավորման հանձնաժողովի՝ պալատի անդամ հանդիսացող թվով երկու անդամներին, վաղաժամկետ կերպով դադարեցնում է նրանց լիազորությունները. 

3) սահմանում է պալատի նախագահի, ինչպես նաև պալատի կանոնադրությամբ նախատեսված այլ դեպքերում՝ պալատի մարմինների այլ անդամների վարձատրության չափը. 

4) սահմանում է պալատի անդամների անդամավճարի չափը և այն վճարելու կարգը.

5) սահմանում է սուպերվիզիայի, կանոնագրքով սահմանված պահանջների նկատմամբ վերահսկողության, ինչպես նաև սոցիալական աշխատանքի մասնագետների մասնագիտական գործունեության, այդ թվում՝ սոցիալական դեպքի վարման նկատմամբ մշտադիտարկման (մոնիթորինգի) իրականացման կարգերը.

6) սահմանում է անկախ մասնագիտական գործունեության իրականացման վերաբերյալ հաշվետվությունների ներկայացման կարգը.

7) ձևավորում է հաշվիչ հանձնաժողով.

8) սահմանում է որակավորման քննության անցկացման կարգը, քննությանը մասնակցելու համար նախատեսված վճարի չափը և այն վճարելու կարգը.
9) իրականացնում է սույն օրենքով և պալատի կանոնադրությամբ իրեն վերապահված այլ լիազորություններ:

Հոդված 20. Ընդհանուր ժողովի արձանագրությունը 
1. Պալատի ընդհանուր ժողովի արձանագրությունը կազմվում է ժողովի ավարտից հետո հինգ օրվա ընթացքում՝ առնվազն երկու օրինակով, որոնք ստորագրում են ժողովի նախագահը և քարտուղարը: Ժողովի նախագահը պատասխանատվություն է կրում ժողովի արձանագրությունում առկա տեղեկությունների հավաստիության համար:

2. Պալատի ընդհանուր ժողովի արձանագրությունում նշվում են՝
1) ժողովի գումարման տարին, ամիսը, օրը և վայրը.

2) պալատի անդամների քանակը.

3) ժողովին մասնակցած՝ պալատի անդամների ձայների գումարային քանակը.

4) ժողովի նախագահը և քարտուղարը.

5) ժողովի օրակարգը.
6) ժողովում կայացած ելույթների հիմնական դրույթները.

7) քվեարկության դրված հարցերը և այդ հարցերի վերաբերյալ քվեարկության արդյունքները.

8) ժողովի կողմից ընդունված որոշումները:

3. Պալատի անդամներն իրավունք ունեն ծանոթանալ ժողովի արձանագրությանը:

Հոդված 21. Պալատի վարչությունը 
1. Պալատի վարչությունը պալատի կառավարման կոլեգիալ գործադիր մարմինն է, որը պատասխանատու է պալատի ընդհանուր ժողովի կողմից ընդունված որոշումների կատարման համար և իրականացնում է սույն օրենքով և պալատի կանոնադրությամբ իրեն վերապահված լիազորությունները։ Պալատի վարչությունը գործում է պալատի կանոնադրության, ինչպես նաև պալատի ներքին իրավական ակտերի (կանոնակարգերի, աշխատակարգերի և այլ փաստաթղթերի) հիման վրա, որոնք սահմանում են պալատի վարչության նիստերի հրավիրման և անցկացման ժամկետներն ու կարգը, ինչպես նաև նրա կողմից որոշումների ընդունման կարգը:

2. Պալատի վարչությունը կազմված է պալատի նախագահից, փոխնախագահից և վարչության այլ անդամներից: Վարչության ղեկավարումն ի պաշտոնե իրականացնում է պալատի նախագահը, իսկ պալատի փոխնախագահը հանդիսանում է պալատի վարչության ղեկավարի տեղակալը: Վարչության անդամը չի կարող միաժամանակ հանդիսանալ պալատի վերահսկիչ հանձնաժողովի անդամ կամ աշխատել պալատի աշխատակազմում: Վարչության անդամ չի կարող հանդիսանալ սույն օրենքի 23-րդ հոդվածի 2-րդ մասով սահմանված անձը:

3. Պալատի վարչության անդամների թիվը սահմանվում է պալատի կանոնադրությամբ և չի կարող պակաս լինել տաս անդամից՝ չհաշված պալատի նախագահին և փոխնախագահին: Պալատի վարչության անդամների առնվազն կեսը՝ չհաշված պալատի նախագահին և փոխնախագահին, պետք է լինեն սոցիալական աշխատողներ:

4. Պալատի վարչության անդամներն ընտրվում են պալատի անդամներից ընդհանուր ժողովի կողմից՝ չորս տարի պաշտոնավարման ժամկետով, բացառությամբ սույն հոդվածի 5-րդ մասով սահմանված դեպքի: 

5. Պալատի վարչության անդամի լիազորությունների վաղաժամկետ դադարեցման դեպքում այդ անդամի փոխարեն ներգրավվում է պալատի վարչության վերջին ընտրության արդյունքներով ընդհանուր ժողովի կողմից հաջորդ առավել «կողմ» ձայներ ստացած, սակայն չընտրված անդամը՝ նախորդ անդամի սահմանված ժամկետի մնացած ժամանակահատվածի համար` պալատի կանոնադրությամբ սահմանված կարգով, բացառությամբ պալատի նախագահի և փոխնախագահի: Եթե պալատի վարչության վերջին ընտրության արդյունքներով հաջորդ առավել «կողմ» ձայներ ստացած, սակայն չընտրված անդամը սոցիալական սատարող է և պալատի վարչությունում նրա ներգրավման դեպքում խախտվում է սույն հոդվածի 3-րդ մասով սահմանված համամասնությունը, ապա պալատի վարչությունում ներգրավվում է վերջին ընտրության արդյունքներով ընդհանուր ժողովի կողմից հաջորդ առավել «կողմ» ձայներ ստացած, սակայն չընտրված սոցիալական աշխատողը, իսկ այդպիսին չլինելու դեպքում անցկացվում է պալատի վարչության անդամի արտահերթ ընտրություն՝ նախորդ անդամի սահմանված ժամկետի մնացած ժամանակահատվածում պաշտոնավարելու համար:

6. Պալատի վարչության նիստերը հրավիրում է պալատի նախագահը՝ ըստ անհրաժեշտության, սակայն տարեկան չորս անգամից ոչ պակաս: Պալատի վարչության նիստերը կարող են հրավիրվել նաև պալատի վարչության անդամների մեկ երրորդի կամ պալատի անդամների ընդհանուր թվի առնվազն մեկ երրորդի նախաձեռնությամբ: Կարգապահական գործ քննելու նպատակով վարչության նիստ գումարելու հետ կապված առանձնահատկությունները սահմանվում են սույն օրենքի 49-րդ հոդվածով:

7. Պալատի վարչության նիստն իրավազոր է, եթե նիստին մասնակցում է վարչության անդամների առնվազն կեսը: Վարչության նիստերին վարչության անդամը քվեարկում և իր այլ լիազորություններն իրականացնում է անձամբ: 

8. Պալատի վարչության նիստերն արձանագրվում են: Նիստի արձանագրությունը կազմվում է նիստի ավարտից հետո եռօրյա ժամկետում: Արձանագրությունում նշվում են`

1) նիստի գումարման տարին, ամիսը, օրը, ժամը և վայրը.

2) նիստին ներկա անձինք.

3) նիստի օրակարգը.

4) քվեարկության դրված հարցերը և քվեարկության արդյունքները.

5) նիստում ընդունված որոշումները:

9. Պալատի վարչության նիստի արձանագրությունը ստորագրվում է պալատի վարչության նիստին ներկա բոլոր անդամների կողմից, որոնք և պատասխանատվություն են կրում արձանագրությունում առկա տեղեկությունների հավաստիության համար: Վարչության նիստերի արձանագրությունները ներկայացվում են պալատի վերահսկիչ հանձնաժողովին և պալատի աուդիտն իրականացնող անձին՝ նրանց պահանջով: 

10. Վարչության նիստերում որոշումներն ընդունվում են նիստին ներկա անդամների ձայների պարզ մեծամասնությամբ, եթե պալատի կանոնադրությունով նախատեսված չէ ձայների առավել մեծ քանակ:

Հոդված 22. Պալատի վարչության լիազորությունները 
1. Պալատի վարչությունը՝ 

1) մշակում և պալատի ընդհանուր ժողովի հաստատմանն է ներկայացնում՝ 

ա. նոր խմբագրությամբ կանոնադրությունը, կանոնադրության փոփոխությունները և լրացումները.

բ. պալատի տարեկան գործունեության ծրագիրը.

գ. պալատի տարեկան բյուջեն.

դ. պալատի տարեկան գործունեության վերաբերյալ հաշվետվությունը.

ե. կանոնագիրքը.

զ. պալատի ներքին իրավական ակտերի նախագծերը.

2) կազմավորում է որակավորման հանձնաժողով.

3) իրավասու պետական մարմիններին ներկայացնում է առաջարկություններ սոցիալական աշխատանքին և սոցիալական աշխատանքի մասնագետների գործունեության ոլորտին առնչվող օրենքների և այլ իրավական ակտերի նախագծերի, ինչպես նաև սոցիալական պաշտպանության ոլորտում օրենսդրական կարգավորումների վերաբերյալ.

4) ընդունում է որոշում սոցիալական աշխատողի, սոցիալական սատարողի և սուպերվիզորի արտոնագիր տրամադրելու վերաբերյալ.

5) ընդունում է որոշում սոցիալական աշխատողի, սոցիալական սատարողի և սուպերվիզորի արտոնագրի գործողության դադարեցման մասին.

6) ընդունում է որոշում սոցիալական աշխատողի, սոցիալական սատարողի և սուպերվիզորի արտոնագրի գործողությունը կասեցնելու և վերականգնելու մասին.

7) ապահովում է սոցիալական աշխատանքի մասնագետների և սուպերվիզորների ռեեստրի (միասնական գրանցամատյանի) վարումը. 

8) հաստատում է պալատի աշխատակազմի վարչակազմակերպական կառուցվածքը և հաստիքացուցակը.

9) իրականացնում է սուպերվիզիա.

10) իրականացնում է մշտադիտարկում (մոնիթորինգ) սոցիալական աշխատանքի մասնագետների մասնագիտական գործունեության, այդ թվում՝ սոցիալական դեպքի վարման նկատմամբ. 

11) հաստատում է սոցիալական աշխատանքի մասնագետների մասնագիտական վերապատրաստման դասընթացների ծրագրերը, թեմաները, իրականացման կարգը և ժամանակացույցը.

12) իրականացնում է վերահսկողություն պալատի անդամների կողմից սույն օրենքի, պալատի կանոնադրության և կանոնագրքի պահանջների պահպանման նկատմամբ. 

13) պալատի անդամի նկատմամբ կիրառում է խրախուսանքի միջոցներ.

14) լուծում է պալատի անդամին կարգապահական պատասխանատվության ենթարկելու և կարգապահական տույժ նշանակելու հարցը.

15) տրամադրում է անկախ մասնագիտական գործունեություն իրականացնելու թույլտվություն.

16) հաստատում է անկախ մասնագիտական գործունեության իրականացման վերաբերյալ հաշվետվությունների ձևը.

17) http://www.azdarar.am հասցեում գտնվող Հայաստանի Հանրապետության հրապարակային ծանուցումների պաշտոնական ինտերնետային կայքում ապահովում է պալատի տարեկան գործունեության վերաբերյալ հաշվետվության հրապարակումը. 

18) իրականացնում է սույն օրենքով և պալատի կանոնադրությամբ սահմանված այլ լիազորություններ:

Հոդված 23. Պալատի նախագահը 
1. Պալատի նախագահը պալատի գործադիր մարմնի բարձրագույն պաշտոնատար անձն է, որն իրականացնում է պալատի ընթացիկ գործունեության ղեկավարումը: Պալատի նախագահն ի պաշտոնե հանդիսանում է պալատի վարչության ղեկավարը: 

2. Պալատի նախագահ կարող է լինել սոցիալական ոլորտում աշխատանքի առնվազն տասը տարվա մասնագիտական աշխատանքային ստաժ ունեցող կամ գիտական աստիճան և վերջին տասը տարվա ընթացքում սոցիալական ոլորտում աշխատանքի առնվազն հինգ տարվա մասնագիտական աշխատանքային ստաժ ունեցող սոցիալական աշխատողը: Պալատի նախագահ չի կարող հանդիսանալ այն այն անձը, որը՝

1) դատարանի վճռով ճանաչվել է անգործունակ կամ սահմանափակ գործունակ. 

2) դատապարտվել է դիտավորությամբ կատարված հանցագործության կատարման համար, և նրա դատվածությունը մարված կամ հանված չէ. 

3) քրեական գործով ներգրավված է որպես կասկածյալ, մեղադրյալ կամ ամբաստանյալ.

4) ճանաչված է սնանկ և ունի չմարված (չներված) պարտավորություններ.

5) օրինական ուժի մեջ մտած դատավճռով զրկված է ֆինանսական, բանկային, հարկային, մաքսային, առևտրային, տնտեսական, իրավական ոլորտներում պաշտոններ զբաղեցնելու իրավունքից: 

3. Պալատի նախագահն ընտրվում է պալատի անդամների կազմից, փակ գաղտնի քվեարկությամբ՝ չորս տարի ժամկետով: Նույն անձը չի կարող ավելի քան երկու անգամ անընդմեջ ընտրվել պալատի նախագահ:

4. Պալատի նախագահ ընտրված է համարվում այն թեկնածուն, որը ստացել է քվեարկության մասնակիցների (քվեաթերթիկ ստացածների) ձայների կեսից ավելին: Եթե քվեարկվել է երկու կամ ավելի թեկնածու, և նրանցից որևէ մեկը չի ստացել անհրաժեշտ քանակի ձայներ, ապա անցկացվում է քվեարկության երկրորդ փուլ, որին կարող են մասնակցել առավել շատ ձայներ ստացած երկու թեկնածուները: Այն դեպքում, երբ առավել շատ ձայներ ստացած երկուսից ավելի թեկնածուներ ստացել են հավասար քանակով ձայներ, ապա բոլոր այդ թեկնածուները կարող են մասնակցել քվեարկության երկրորդ փուլին: Երկրորդ փուլում ընտրված է համարվում առավել ձայներ ստացած թեկնածուն: Ձայների հավասարության դեպքում, ինչպես նաև պալատի նախագահ չընտրվելու դեպքում, քվեարկությունից հետո՝ ոչ ուշ, քան մեկ ամսվա ընթացքում, անցկացվում է նոր ընտրություն: 

5. Պալատի նախագահը չի կարող միաժամանակ աշխատել պալատի աշխատակազմում: Պալատի նախագահն այլ կազմակերպությունում կարող է վճարովի պաշտոններ զբաղեցնել միայն պալատի ընդհանուր ժողովի համաձայնությամբ: Պալատի նախագահի աշխատանքի համատեղումը սոցիալական աշխատանքի մասնագիտական գործունեության հետ չպետք է խոչընդոտի պալատի նախագահի լիազորությունների իրականացմանը։ 

6. Պալատի նախագահի հետ աշխատանքային պայմանագիրը կնքում է պալատի ընդհանուր ժողովի կողմից լիազորված անձը: 

7. Պալատի նախագահին, նրա ժամանակավոր բացակայության (այդ թվում՝ գործուղումների, ժամանակավոր անաշխատունակության դեպքում) փոխարինում է պալատի փոխնախագահը: Պալատի փոխնախագահ կարող է լինել սոցիալական ոլորտում աշխատանքի առնվազն հինգ տարվա մասնագիտական աշխատանքային ստաժ ունեցող կամ գիտական աստիճան և վերջին հինգ տարվա ընթացքում սոցիալական ոլորտում աշխատանքի առնվազն երեք տարվա մասնագիտական աշխատանքային ստաժ ունեցող սոցիալական աշխատողը: Պալատի փոխնախագահի ընտրությունն իրականացվում է սույն հոդվածի 2-րդ, 3-րդ և 4-րդ մասերով սահմանված պահանջներին համապատասխան: 

8. Պալատի նախագահի կամ փոխնախագահի լիազորությունների վաղաժամկետ դադարեցման դեպքում, անցկացվում են պալատի նախագահի կամ փոխնախագահի արտահերթ ընտրություն՝ նախորդ նախագահի կամ փոխնախագահի սահմանված ժամկետի մնացած ժամանակահատվածում պաշտոնավարելու համար:

Հոդված 24. Պալատի նախագահի լիազորությունները 
1. Պալատի նախագահը՝ 

1) ներկայացնում է պալատը Հայաստանի Հանրապետությունում և արտասահմանում.

2) գործում է առանց լիազորագրի և տալիս է լիազորագրեր.

3) սահմանված կարգով կնքում է պայմանագրեր, այդ թվում՝ աշխատանքային.

4) բանկերում բացում է պալատի հաշվարկային (այդ թվում՝ արտարժութային) և ոչ հաշվարկային հաշիվներ.

5) պալատի կանոնադրությամբ նախատեսված կարգով տնօրինում է պալատի գույքը, այդ թվում՝ ֆինանսական միջոցները.

6) նախագահում է պալատի ընդհանուր ժողովներում, եթե այլ բան նախատեսված չէ պալատի կանոնադրությամբ.

7) կազմակերպում է պալատի վարչության աշխատանքները. 

8) գումարում է պալատի վարչության նիստերն ու նախագահում է դրանք.

9) կազմակերպում է պալատի վարչության նիստերի արձանագրության վարումը. 

10) ստորագրում է պալատի ընդհանուր ժողովներում և վարչության նիստերում ընդունված որոշումները. 
11) աշխատանքի է ընդունում և աշխատանքից ազատում է պալատի աշխատակազմի աշխատողներին.

12) պալատի վարչության հաստատմանն է ներկայացնում պալատի աշխատակազմի վարչակազմակերպական կառուցվածքը և հաստիքացուցակը, սոցիալական աշխատանքի մասնագետների մասնագիտական վերապատրաստման դասընթացների ծրագրերը, թեմաները, իրականացման կարգը և ժամանակացույցը.

13) պալատի աշխատակազմի աշխատողների նկատմամբ կիրառում է խրախուսման և կարգապահական պատասխանատվության միջոցներ.

14) սահմանում է պալատի աշխատակազմի աշխատողների ծառայողական լիազորությունների շրջանակը.

15) իր իրավասության սահմաններում արձակում է հրամաններ, հրահանգներ, տալիս է կատարման համար պարտադիր ցուցումներ և վերահսկում դրանց կատարումը.

16) պալատի անդամի նկատմամբ հարուցում է կարգապահական վարույթ.

17) դադարեցնում է մահացած սոցիալական աշխատանքի մասնագետի արտոնագրի գործողությունը.

18) պալատի անդամներին տրամադրում է վկայականներ.

19) ընդունում է որոշումներ պալատի բնականոն գործունեությունն ապահովելուն առնչվող հարցերի վերաբերյալ.

20) իրականացնում է սույն օրենքով և պալատի կանոնադրությամբ սահմանված, ինչպես նաև պալատի մյուս մարմինների իրավասությանը չվերապահված այլ լիազորություններ:

Հոդված 25. Պալատի որակավորման հանձնաժողովը 
1. Պալատի որակավորման հանձնաժողովը կազմավորվում է սոցիալական աշխատանքի մասնագետների որակավորման քննությունները կազմակերպելու և դրանց արդյունքներն ամփոփելու նպատակով։

2. Պալատի որակավորման հանձնաժողովը կազմավորվում է պալատի կանոնադրությամբ սահմանված ժամկետով՝ յոթ անդամի կազմով, ներկայացուցչության հետևյալ համամասնությամբ՝

1) պալատի կանոնադրությամբ սահմանված կարգով ընտրված երեք անդամ.

2) սոցիալական աջակցության բնագավառում Հայաստանի Հանրապետության կառավարության լիազորած պետական կառավարման մարմնից երկու ներկայացուցիչներ՝ այդ մարմնի ղեկավարի ներկայացմամբ.

3) Հայաստանի Հանրապետության գիտական և (կամ) բարձրագույն  ուսումնական հաստատությունների համապատասխան մասնագիտություն ունեցող երկու ներկայացուցիչներ՝ այդ հաստատությունների ղեկավարների ներկայացմամբ:
3. Պալատի որակավորման հանձնաժողովի նախագահն ընտրվում է որակավորման հանձնաժողովի կազմից՝ ձայների պարզ մեծամասնությամբ:

4. Պալատի որակավորման հանձնաժողովի նիստն իրավազոր է, եթե դրան մասնակցում է որակավորման հանձնաժողովի անդամներից առնվազն չորսը: Որակավորման հանձնաժողովը`

1) կազմակերպում է հավակնորդների որակավորման քննությունների նախապատրաստումը, անցկացումը և դրանց արդյունքների ստուգման աշխատանքները.

2) ընդունում է որակավորման քննությունների անցկացման հետ կապված որոշումներ.

3) իրականացնում է որակավորման քննությունների կազմակերպման և դրանց արդյունքների ստուգման հետ կապված՝ սույն օրենքով և պալատի կանոնադրությամբ սահմանված այլ լիազորություններ:

5. Որակավորման հանձնաժողովի որոշումներն ընդունվում են բաց քվեարկությամբ՝ հանձնաժողովի անդամների ձայների մեծամասնությամբ: Քվեարկության ժամանակ հանձնաժողովի յուրաքանչյուր անդամ ունի մեկ ձայնի իրավունք: Ձայնի և քվեարկության իրավունքի փոխանցումը հանձնաժողովի մեկ անդամից մյուսին չի թույլատրվում: Քվեարկության արդյունքում ձայների հավասար լինելու դեպքում որոշումն ընդունվում է հավակնորդի օգտին:

6. Պալատի որակավորման հանձնաժողովի նիստերը հրավիրում է որակավորման հանձնաժողովի նախագահը։ Հանձնաժողովի նախագահը`

1) ղեկավարում է որակավորման հանձնաժողովի աշխատանքները, հրավիրում և վարում է հանձնաժողովի նիստերը.

2) իրականացնում է հսկողություն որակավորման քննությունների  անցկացման ընթացքի նկատմամբ.

3) իրականացնում է պալատի կանոնադրությամբ և որակավորման քննությունների հանձնման կարգով նախատեսված այլ լիազորություններ:

Հոդված 26. Պալատի վերահսկիչ հանձնաժողովը
1. Պալատի ֆինանսատնտեսական գործունեության վերահսկումն իրականացնելու համար պալատի ընդհանուր ժողովն ընտրում է պալատի վերահսկիչ հանձնաժողով: 

2. Վերահսկիչ հանձնաժողովի անդամներն ընտրվում են պալատի անդամներից, երեք տարի ժամկետով: Վերահսկիչ հանձնաժողովի քանակական կազմը սահմանվում է պալատի կանոնադրությամբ կամ ընդհանուր ժողովի որոշմամբ, բայց չի կարող հինգ հոգուց պակաս լինել: Պալատի նախագահը, փոխնախագահը, ինչպես նաև պալատի վարչության կազմում ընդգրկված այլ անձինք չեն կարող լինել վերահսկիչ հանձնաժողովի անդամ: Վերահսկիչ հանձնաժողովի անդամ չի կարող լինել այն անձը, որը՝

1) դատարանի վճռով ճանաչվել է անգործունակ կամ սահմանափակ գործունակ.

2) դատապարտվել է դիտավորությամբ կատարված հանցագործության կատարման համար և նրա դատվածությունը մարված կամ հանված չէ. 

3) քրեական գործով ներգրավված է որպես կասկածյալ, մեղադրյալ կամ ամբաստանյալ.

4) ճանաչված է սնանկ և ունի չմարված (չներված) պարտավորություններ.

5) օրինական ուժի մեջ մտած դատավճռով զրկված է ֆինանսական, բանկային, հարկային, մաքսային, առևտրային, տնտեսական, իրավական ոլորտներում պաշտոններ զբաղեցնելու իրավունքից: 

3. Վերահսկիչ հանձնաժողովի անդամի լիազորությունների վաղաժամկետ դադարեցման դեպքում, անցկացվում է վերահսկիչ հանձնաժողովի անդամի արտահերթ ընտրություն՝ նախորդ անդամի սահմանված ժամկետի մնացած ժամանակահատվածում պաշտոնավարելու համար:

4. Վերահսկիչ հանձնաժողովը հաշվետու է պալատի ընդհանուր ժողովին: Վերահսկիչ հանձնաժողովն իր գործունեության ընթացքում ղեկավարվում է պալատի կանոնադրությամբ, ինչպես նաև ընդհանուր ժողովի կողմից հաստատված ներքին փաստաթղթով՝ վերահսկիչ հանձնաժողովի կանոնակարգով:

5. Վերահսկիչ հանձնաժողովը՝

1) իրականացնում է պալատի ֆինանսատնտեսական գործունեության տարեկան արդյունքների ստուգումը, 

2) ստուգում է պալատի ֆինանսատնտեսական գործունեությունը սեփական նախաձեռնությամբ՝ ցանկացած ժամանակ, ինչպես նաև պալատի վարչության կամ պալատի անդամների առնվազն մեկ երրորդի պահանջով, 

3) հետևում է պալատի կառավարման մարմինների որոշումների կատարմանը, ստուգում է պալատի փաստաթղթերի համապատասխանությունն օրենքներին և այլ իրավական ակտերին ու կանոնադրությանը,

4) պալատի պաշտոնատար անձանցից, պալատի անդամներից ու աշխատողներից կարող է պահանջել և ստանալ գրավոր կամ բանավոր տեղեկատվություն, 

5) իրականացնում է պալատի կանոնադրությունից կամ պալատի ընդհանուր ժողովի կողմից ընդունված որոշումներից բխող այլ լիազորություններ:

6. Վերահսկիչ հանձնաժողովի պահանջով նրան պետք է ներկայացվեն պալատի ֆինանսատնտեսական գործունեությանը վերաբերող բոլոր անհրաժեշտ փաստաթղթերը, նյութերն ու բացատրությունները:

7. Վերահսկիչ հանձնաժողովի կողմից պալատի ֆինանսատնտեսական գործունեության վերահսկման կարգը սահմանվում է պալատի կանոնադրությամբ և վերահսկիչ հանձնաժողովի կանոնակարգով:

8. Վերահսկիչ հանձնաժողովն իրավունք ունի պահանջել պալատի ընդհանուր ժողովի գումարում՝ սույն օրենքի 18-րդ հոդվածի 3-րդ մասին համապատասխան:

9. Վերահսկիչ հանձնաժողովի նախագահն ընտրվում է վերահսկիչ հանձնաժողովի կազմից՝ ձայների պարզ մեծամասնությամբ:


Հոդված 27. Պալատի վերահսկիչ հանձնաժողովի եզրակացությունը 
1. Վերահսկիչ հանձնաժողովը պալատի ֆինանսատնտեսական գործունեության ստուգումների արդյունքների հիման վրա պատրաստում է եզրակացություն, որը պետք է պարունակի`

1) պալատի ֆինանսատնտեսական գործունեության վերլուծությունը.

2) պալատի հաշվետվություններում և այլ ֆինանսական փաստաթղթերում բովանդակող տեղեկությունների հավաստիության հաստատումը.

3) պալատի կառավարման մարմինների որոշումների, հաշվապահական հաշվառման վարման, ֆինանսական և այլ հաշվետվության համապատասխանության հաստատումը գործող օրենքներին, պալատի կանոնադրությանը և այլ իրավական ակտերին.

4) ստուգման առանձնահատկությունների հետ կապված այլ տեղեկատվություններ:

2. Վերահսկիչ հանձնաժողովը պալատի ֆինանսատնտեսական գործունեության տարեկան արդյունքների ստուգման վերաբերյալ եզրակացությունը ներկայացնում է տարեկան ժողովին: Պալատի ֆինանսատնտեսական գործունեությունը պալատի վարչության կամ պալատի անդամների առնվազն մեկ երրորդի պահանջով ստուգելու դեպքում, վերահսկիչ հանձնաժողովը պարտավոր է ստուգման վերաբերյալ եզրակացությունը ներկայացնել նաև ստուգման նախաձեռնությամբ հանդես եկած՝ պալատի վարչությանը կամ պալատի անդամներին:

3. Պալատի տարեկան գործունեության վերաբերյալ հաշվետվության հաստատման ժամանակ վերահսկիչ հանձնաժողովի եզրակացությունը պարտադիր է: 
Հոդված 28. Հաշվիչ հանձնաժողովը 
1. Պալատի ընդհանուր ժողովի քվեարկությունները կազմակերպելու և քվեարկությունների արդյունքներն ամփոփելու նպատակով պալատի ընդհանուր ժողովը ձևավորում է հաշվիչ հանձնաժողով:

2. Հաշվիչ հանձնաժողովի քանակական կազմն ու լիազորությունների ժամկետը սահմանվում են պալատի կանոնադրությամբ կամ ընդհանուր ժողովի որոշմամբ: 

3. Հաշվիչ հանձնաժողովի կազմը չի կարող երեք հոգուց պակաս լինել: Հաշվիչ հանձնաժողովի անդամներ չեն կարող լինել վարչության և վերահսկիչ հանձնաժողովի անդամները, ինչպես նաև պալատի այն անդամները, որոնք առաջադրված են որպես այդ պաշտոնների կամ որակավորման հանձնաժողովի անդամների թեկնածուներ:

4. Հաշվիչ հանձնաժողովը որոշում է պալատի ընդհանուր ժողովի քվորումը, պալատի անդամներին բացատրություններ է տալիս ընդհանուր ժողովի օրակարգում ընդգրկված հարցերի քվեարկման կարգի վերաբերյալ, ապահովում է քվեարկության սահմանված կարգը և պալատի անդամների՝ քվեարկությանը մասնակցելու իրավունքը, իրականացնում է ձայների հաշվարկը, ամփոփում է քվեարկության արդյունքները: Սույն օրենքով սահմանված դեպքերում քվեարթերթիկներով քվեարկության դեպքում հաշվիչ հանձնաժողովը կազմում է արձանագրություն և պալատի արխիվ է փոխանցում քվեաթերթիկները:

5. Պալատի ընդհանուր ժողովում քվեարկության դրված հարցերի վերաբերյալ քվեարկության արդյունքները հրապարակում է հաշվիչ հանձնաժողովի նախագահը կամ հաշվիչ հանձնաժողովի որոշմամբ այլ անդամը՝ քվեարկության արդյունքների ամփոփումից անմիջապես հետո, իսկ սույն օրենքով սահմանված դեպքերում քվեարթերթիկներով քվեարկության դեպքում՝ ոչ ուշ, քան արդյունքների ամփոփման վերաբերյալ արձանագրություն կազմելու հաջորդ օրը:

Հոդված 29. Պալատի կանոնադրությունը
1. Պալատի կանոնադրությունը պալատի հիմնադիր փաստաթուղթն է: Կանոնադրության պահանջները պարտադիր են պալատի բոլոր մարմինների և անդամների համար: Պալատի կանոնադրությունը, դրանում փոփոխությունների և լրացումների կատարումը, ինչպես նաև նոր խմբագրությամբ կանոնադրությունը հաստատվում է պալատի ընդհանուր ժողովի կողմից՝ քվեարկությանը մասնակցած անձանց ձայների պարզ մեծամասնությամբ: 
2. Կանոնադրությամբ սահմանվում են՝

1) պալատի անվանումը.

2) պալատի գտնվելու վայրը.

3) պալատի գործունեության նպատակները.

4) պալատի կողմից իրականացվող ձեռնարկատիրական գործունեության տեսակները.
5) պալատի մարմինների կազմավորման կարգը և նրանց իրավասությունները. 

6) պալատի ընդհանուր ժողովի նախապատրաստման և անցկացման կարգը, տարեկան ընդհանուր ժողովի գումարման ժամկետը.

7) սոցիալական աշխատանքի մասնագետների և սուպերվիզորների ռեեստրի վարման կարգը.

8) պալատի մարմինների կողմից որոշումներ ընդունելու կարգը.

9) պալատի սեփականության ձևավորման, պալատի գույքի տիրապետման, տնօրինման և օգտագործման կարգը, այդ թվում՝ այն մարմինները, որոնք իրավասու են որոշում ընդունել գույք ձեռք բերելու, տիրապետելու, օգտագործելու, տնօրինելու, այդ թվում՝ օտարելու և դուրս գրելու վերաբերյալ՝ ըստ գույքի արժեքի.

10) պալատի կողմից գործարքների կնքման կարգը.

11) պալատի գործունեությունը վերահսկելու կարգը.

12) սույն օրենքով նախատեսված այլ տեղեկություններ:

 3. Պալատի կանոնադրությամբ կարող են սահմանվել նաև Հայաստանի Հանրապետության օրենսդրությանը չհակասող այլ դրույթներ:
4. Պալատի անդամի պահանջով, Պալատի վարչությունը պարտավոր է եռօրյա ժամկետում նրան տրամադրել պալատի կանոնադրության պատճենը: Վճարը, որը գանձվում է կանոնադրության պատճենը տրամադրելու համար, չի կարող դրա պատրաստման ծախսերից ավելի մեծ լինել:

Հոդված 30. Պալատի ֆինանսական միջոցները և գույքը
1. Պալատի ֆինանսական միջոցները և գույքն առաջանում են պալատի անդամների կողմից մուծած անդամավճարներից, որակավորման քննությանը մասնակցելու համար նախատեսված վճարներից, որպես կարգապահական տույժ կիրառվող տուգանքներից, ինչպես նաև օրենքով չարգելված այլ միջոցներից։

Հոդված 31. Պալատի ֆինանսատնտեսական գործունեության վերստուգումը
1. Պալատի ֆինանսատնտեսական գործունեության վերստուգման նպատակով, ոչ ուշ, քան երեք տարին մեկ, իրականացվում է աուդիտ:

2. Աուդիտն իրականացնող անձին ընտրում է պալատի վարչությունը, իսկ աուդիտն իրականացնող անձի հետ պայմանագիրը կնքում է պալատի նախագահը:

 3. Աուդիտ կարող է իրականացվել նաև պալատի անդամների առնվազն մեկ երրորդի պահանջով: Այդ դեպքում, աուդիտն իրականացնող անձի հետ պայմանագիրը կնքում և նրա ծառայությունների համար վճարումն իրականացնում են աուդիտ իրականացնելու պահանջ ներկայացրած անդամները: 

Հոդված 32. Պալատի վարչության և վերահսկիչ հանձնաժողովնի անդամների լիազորությունների վաղաժամկետ դադարեցման հիմքերը 
1. Պալատի նախագահի, փոխնախագահի, վարչության այլ անդամների և վերահսկիչ հանձնաժողովի անդամների լիազորությունները վաղաժամկետ դադարեցվում են պալատի ընդհանուր ժողովի կողմից՝

1) այդ անձի դիմումի համաձայն.

2) եթե նա դատարանի՝ օրինական ուժի մեջ մտած վճռով ճանաչվել է անգործունակ կամ սահմանափակ գործունակ.

3) եթե նա մեկ տարվա ընթացքում բացակայել է վարչության կամ վերահսկիչ հանձնաժողովների նիստերի առնվազն 1/4-ից անհարգելի պատճառներով կամ ընդհանուր առմամբ (ներառյալ՝ հարգելի և անհարգելի բացակայությունները) նիստերի առնվազն կեսից.

4) եթե նա դատապարտվել է դիտավորությամբ կատարված հանցագործության համար.

5) եթե նա քրեական գործով ներգրավվել է որպես կասկածյալ, մեղադրյալ կամ ամբաստանյալ.

6) եթե նա ճանաչվել է սնանկ և ունի չմարված (չներված) պարտավորություններ.

7) եթե նա օրինական ուժի մեջ մտած դատավճռով զրկվել է ֆինանսական, բանկային, հարկային, մաքսային, առևտրային, տնտեսական, իրավական ոլորտներում պաշտոններ զբաղեցնելու իրավունքից.

8) եթե նա պաշտոնի է նշանակվել սույն օրենքի և կանոնադրության պահանջների խախտմամբ. 

9) եթե առանց ընդհանուր ժողովի համաձայնության այլ կազմակերպությունում զբաղեցրել է վճարովի պաշտոն կամ անցել է իր պաշտոնի հետ անհամատեղելի այլ աշխատանքի.
10) եթե մահացել է, կամ դատարանի օրինական ուժի մեջ մտած վճռով ճանաչվել է անհայտ բացակայող կամ մահացած.

11) եթե նա պարբերաբար խախտել է սույն օրենքի և պալատի կանոնադրությամբ սահմանված պահանջները. 

12) Հայաստանի Հանրապետության օրենքներով և պալատի կանոնադրությամբ սահմանված այլ դեպքերում:

Հոդված 33. Վարչության անդամների պատասխանատվությունը 
1. Պալատի նախագահը, փոխնախագահը և վարչության այլ անդամներն իրենց պարտականությունների կատարման ընթացքում պետք է գործեն` ելնելով պալատի շահերից, իրենց իրավունքներն իրականացնեն և պարտականությունները կատարեն բարեխիղճ ու ողջամիտ կերպով: 


2.Պալատի նախագահը, փոխնախագահը և վարչության այլ անդամները պալատի առջև պատասխանատվություն են կրում իրենց գործողությունների (անգործության) հետևանքով պալատին պատճառած վնասի համար՝ Հայաստանի Հանրապետության քաղաքացիական օրենսգրքով և այլ օրենքներով սահմանված կարգով:

3. Սույն հոդվածի 1-ին մասում նշված անձինք ազատվում են պալատին հասցված վնասի դիմաց պատասխանատվությունից, եթե դեմ են քվեարկել պալատին վնասներ պատճառած որոշման ընդունմանը կամ ներկա չեն գտնվել այն նիստին, որում ընդունվել է տվյալ որոշումը:

 4. Պալատի նախագահի, փոխնախագահի և վարչության այլ անդամների լիազորությունների դադարեցումը չի ազատում նրանց` պալատին պատճառած վնասի համար պատասխանատվությունից:

5. Եթե սույն հոդվածի դրույթներին համապատասխան, պալատին պատճառված վնասի համար պատասխանատվություն է կրում մի քանի անձ, ապա նրանք պալատի առջև կրում են համապարտ պատասխանատվություն:

6. Պալատի նախագահը, փոխնախագահը և վարչության այլ անդամներն ազատվում են սույն հոդվածով սահմանված՝ պալատին պատճառված վնասի համար պատասխանատվությունից, եթե գործել են բարեխիղճ` չգիտեին կամ չէին կարող իմանալ, որ իրենց գործողությունների (անգործության) հետևանքով պալատը կկրի վնասներ:

Հոդված 34. Պալատի անդամների անդամավճարը
1. Պալատի յուրաքանչյուր անդամ պալատի ընդհանուր ժողովի կողմից սահմանած կարգով և չափով մուծում է անդամավճար՝ պալատի և պալատի անդամների ընդհանուր պահանջների հետ կապված ծախսերի համար։

Հոդված 35. Պալատի հաշվետվությունները և տեղեկությունների պարտադիր հրապարակումը 
1. Պալատը Հայաստանի Հանրապետության օրենքներով և այլ իրավական ակտերով սահմանված կարգով վարում է հաշվապահական հաշվառում և ներկայացնում է ֆինանսական հաշվետվություն:

2. Պալատը http://www.azdarar.am հասցեում գտնվող Հայաստանի Հանրապետության հրապարակային ծանուցումների պաշտոնական ինտերնետային կայքում հրապարակում է պալատի տարեկան գործունեության վերաբերյալ հաշվետվությունը՝ մինչև հաշվետու տարվան հաջորդող ապրիլի 1-ը:

Հոդված 36. Արտոնագիր ստանալու համար ներկայացվող պահանջները 
1. Սոցիալական աշխատողի արտոնագիր կարող է ստանալ այն գործունակ ֆիզիկական անձը, որը՝

1) ունի «Սոցիալական աշխատանք» մասնագիտությամբ բարձրագույն կրթություն, տիրապետում է հայերենին,

2) հանձնել է որակավորման քննություն և ստացել համապատասխան վկայագիր:
2. Սոցիալական սատարողի արտոնագիր կարող է ստանալ այն գործունակ ֆիզիկական անձը, որը՝

1) ունի «Սոցիալական աշխատանք» մասնագիտությամբ միջին կամ նախնական կրթություն, տիրապետում է հայերենին,

2) հանձնել է որակավորման քննություն և ստացել համապատասխան վկայագիր:

3. Սուպերվիզորի արտոնագիր կարող է ստանալ այն ֆիզիկական անձը, որը՝

1) ունի «Սոցիալական աշխատանք» մասնագիտությամբ բարձրագույն կրթություն, 

2) ունի սոցիալական ոլորտում մասնագիտական աշխատանքի առնվազն տասը տարվա փորձ, 

3) հանձնել է որակավորման քննություն և ստացել համապատասխան վկայագիր:

4. Առանց որակավորման քննություն հանձնելու և համապատասխան վկայագիր ստանալու՝ սոցիալական աշխատողի արտոնագիր կարող է ստանալ Հայաստանի Հանրապետության քաղաքացի հանդիսացող այն անձը, որն ունի «Սոցիալական աշխատանք» մասնագիտությամբ բարձրագույն կրթություն, սոցիալական ոլորտում աշխատանքի առնվազն տասնհինգ տարվա մասնագիտական աշխատանքային ստաժ և տիրապետում է հայերենին:
5. Առանց որակավորման քննություն հանձնելու և համապատասխան վկայագիր ստանալու՝ սոցիալական սատարողի արտոնագիր կարող է ստանալ Հայաստանի Հանրապետության քաղաքացի հանդիսացող այն անձը, որն ունի «Սոցիալական աշխատանք» մասնագիտությամբ միջին կամ նախնական կրթություն, սոցիալական ոլորտում աշխատանքի առնվազն տասը տարվա մասնագիտական աշխատանքային ստաժ և տիրապետում է հայերենին:

Հոդված 37. Որակավորման քննությունը
1. Արտոնագիր ստանալու համար հավակնորդը հանձնում է որակավորման քննություն: Որակավորման քննությունն անցկացվում է առնվազն տարին մեկ անգամ։ Որակավորման քննությունն ընդունում է պալատի որակավորման հանձնաժողովը:  
2. Պալատը որակավորման քննությունների անցկացման մասին տեղեկացնում է իր պաշտոնական կայքի միջոցով՝ հայտարարության հրապարակմամբ ոչ ուշ, քան որակավորման քննություններն անցկացնելու օրվանից առնվազն երկու ամիս առաջ:

3. Որակավորման քննությունների անցկացման մասին հայտարարությունում, ի թիվս այլ տեղեկությունների, նշվում են քննությունների անցկացման վայրը, սկիզբը, տևողությունը, քննություններին մասնակցելու համար անհրաժեշտ փաստաթղթերը, դրանց ներկայացնելու վերջնաժամկետը և վայրը:


4. Որակավորման քննություն հանձնելու համար հավակնորդը, ոչ ուշ, քան քննության օրվանից առնվազն քառասունհինգ օր առաջ որակավորման հանձնաժողով է ներկայացնում՝ 
1) դիմում, որտեղ պետք է նշվեն`

ա. հավակնորդի անունը, հայրանունը (անձը հաստատող փաստաթղթում հայրանվան առկայության դեպքում) և ազգանունը,

բ. հավակնորդի բնակության վայրը, հեռախոսահամարը և էլեկտրոնային փոստի հասցեն (դրա առկայության դեպքում),

2) երկու գունավոր լուսանկար` 3 x 4 չափսի.

3) անձնագիր (կամ նույնականացման քարտ) և դրա պատճենը.

4) ինքնակենսագրական տվյալներ պարունակող թերթիկ,

5) կրթությունը  հաստատող փաստաթուղթը և դրա պատճենը, 
6) «Սոցիալական աշխատանք» մասնագիտության գծով անցած վերապատրաստումների մասին վկայող փաստաթղթերի պատճենները (դրա առկայության դեպքում),

7) սոցիալական ոլորտում մասնագիտական աշխատանքային ստաժը հաստատող փաստաթուղթը (դրա առկայության դեպքում),

8) քննությանը մասնակցելու համար նախատեսված վճարը վճարելու փաստը հավաստող անդորրագիրը: 


5. Բացառությամբ հավակնորդի անձնագրի և կրթությունը հաստատող փաստաթղթի բնօրինակի, որոնք հետ են վերադարձվում հավակնորդին, սույն հոդվածի 4-րդ մասում նշված այլ փաստաթղթերից կազմված անձնական գործերը հաշվառվում և պահվում են պալատում:    
6. Որակավորման հանձնաժողովն անհրաժեշտության դեպքում, որակավորման քննություն հանձնելու համար դիմումները ներկայացնելու վերջնաժամկետը լրանալուց հետո մեկ ամսվա ընթացքում կազմակերպում է հավակնորդի ներկայացրած փաստաթղթերի և տվյալների հավաստիության ստուգում։


7. Սույն հոդվածի 6-րդ մասով սահմանված ժամկետի ավարտից հետո երեք աշխատանքային օրվա ընթացքում, ստացված դիմումների հիման վրա որակավորման հանձնաժողովը կազմում է որակավորման քննություն հանձնելու իրավունք ունեցող հավակնորդների ցանկը և այն ներկայացնում պալատի վարչություն՝ դրան կցելով նաև հավակնորդների անձնագրերի (նույնականացման քարտերի) պատճենները (մեկական օրինակից):

8. Որակավորման քննությունը բաղկացած է հարցերին գրավոր պատասխաններից՝ թեստավորումից և բանավոր հարցազրույցից: Թեստավորումն անցկացվում է համակարգչի միջոցով, հավակնորդների համար ծածկագրերի կիրառմամբ՝ գաղտնիությունն ապահովելու նպատակով: Որակավորման քննության ընթացքին հետևելու համար կարող են հրավիրվել մամուլի և զանգվածային լրատվության այլ միջոցների ներկայացուցիչներ: 
9. Որակավորման քննության ավարտին հաջորդող երեք ժամվա ընթացքում որակավորման հանձնաժողովը հրապարակում է քննության արդյունքները՝ որակավորման քննությունների անցկացման վայրում, տեսանելի տեղում փակցնելով որակավորման քննությանը մասնակցած անձանց և նրանց ստացած քննական միավորների մասին ցուցակը: Այն դեպքում, երբ որակավորման քննությունները տևում են մեկ օրից ավելի, ապա յուրաքանչյուր օր՝ սույն կետով սահմանված ժամկետում և կարգով, հրապարակվում է տվյալ օրն անցկացված որակավորման քննությանը մասնակցած անձանց և նրանց ստացած քննական միավորների մասին ցուցակը: Որակավորման քննությունների արդյունքների ամփոփումից հետո մեկ աշխատանքային օրվա ընթացքում, որակավորման հանձնաժողովը պալատի վարչությանն է ներկայացնում որակավորման քննությանը մասնակցած անձանց, նրանց ստացած քննական միավորների և որակավորման քննությունից դրական գնահատականներ ստացած անձանց միասնական ցուցակը:  
10. Որակավորման քննության արդյունքները կարող են բողոքարկվել դատական կարգով` որակավորման քննության արդյունքների հրապարակումից հետո՝ մեկ ամսվա ընթացքում:

11. Որակավորման քննությանը չմասնակցած կամ որակավորման քննությունները չհանձնած հավակնորդը վերստին որակավորման քննություն կարող է հանձնել միայն պալատի կողմից կազմակերպված վերապատրաստում անցնելուց հետո, բացառությամբ, երբ նա որակավորման քննությանը չի մասնակցել հարգելի պատճառներով: Որակավորման քննություն հանձնելու փորձերի թիվն անսահմանափակ է։

12. Որակավորման քննության արդյունքներով սոցիալական աշխատողի, սոցիալական սատարողի կամ սուպերվիզորի արտոնագիր ստացած անձը կարող է մասնակցել որակավորման հաջորդ քննությանը, եթե լրացել է նրա արտոնագրի գործողության ժամկետի երեք քառորդը: 

13. Որակավորման քննությունների անցկացման կարգը սահմանվում է պալատի ընդհանուր ժողովի կողմից: Որակավորման քննությունների թեմաները, թեստերին ներկայացվող պահանջները և գնահատման չափանիշները սահմանում է որակավորման հանձնաժողովը: 

Հոդված 38. Արտոնագիր տրամադրելու կարգը 
1. Արտոնագիր ստանալու համար հավակնորդը կամ սույն օրենքի 36-րդ հոդվածի 4-րդ և 5-րդ մասերով սահմանված անձինք պալատ են ներկայացնում դիմում՝ պալատին անդամագրվելու խնդրանքով: Հավակնորդի կողմից ներկայացվող դիմումին կցվում է որակավորման հանձնաժողովի տված վկայագրի պատճենը: Որակավորման հանձնաժողովի տված վկայագիրն ուժի մեջ է տրման պահից մինչև հաջորդ որակավորման քննությունների անցկացումը:
2. Սույն օրենքի 36-րդ հոդվածի 4-րդ և 5-րդ մասերով սահմանված անձանց դիմումը պետք է պարունակի տվյալ անձի անունը, հայրանունը (անձը հաստատող փաստաթղթում հայրանվան առկայության դեպքում) և ազգանունը, բնակության վայրը, հեռախոսահամարը և էլեկտրոնային փոստի հասցեն (դրա առկայության դեպքում), իսկ դիմումին կից պետք է ներկայացվեն սույն օրենքի 37-րդ հոդվածի 4-րդ մասի 2-7-րդ կետերում նշված համապատասխան փաստաթղթերը: 

3. Դիմումը քննարկում և դրա վերաբերյալ հնգօրյա ժամկետում որոշում է կայացնում պալատի վարչությունը: Դիմումը կարող է մերժվել, եթե չեն պահպանվել սույն օրենքի 36-րդ հոդվածով կամ սույն հոդվածի 2-րդ մասով սահմանված պահանջները: Դիմումի մերժումը մեկամսյա ժամկետում կարող է բողոքարկվել դատական կարգով:

4. Պալատին անդամագրված անձը հնգօրյա ժամկետում ստանում է պալատի կնիքով և պալատի նախագահի ստորագրությամբ վավերացված արտոնագիր: Արտոնագիրը տրվում է վեց տարի ժամկետով՝ առանց տարիքային սահմանափակման։ Արտոնագրում նշվում են՝ 

1) պալատի անվանումը.

2) արտոնագրի համարը.

3) արտոնագրի տեսակը (սոցիալական աշխատողի արտոնագիր կամ սոցիալական սատարողի արտոնագիր կամ սուպերվիզորի արտոնագիր).

4) արտոնագիրը տալու օրը, ամիսը, տարին.

5) արտոնագրված անձի անունը, հայրանունը (անձը հաստատող փաստաթղթում դրա առկայության դեպքում) և ազգանունը.

6) արտոնագիրն ուժի մեջ լինելու ժամկետը:

5. Արտոնագրի ձևը հաստատվում է պալատի վարչության կողմից:
6. Արտոնագրի կորստի (կորցնելու, ոչնչացնելու և այլն) կամ օգտագործման համար ոչ պիտանի դառնալու դեպքում պալատի անդամն այդ մասին դիմում է ներկայացնում պալատի վարչությանը՝ դիմումի հետ մեկտեղ ներկայացնելով անձնագիր (կամ նույնականացման քարտ): Պալատի վարչության կողմից կարող են սահմանվել դիմումին կից անհրաժեշտ այլ փաստաթղթեր ներկայացնելու պահանջ:  
7. Պալատի վարչությունն արտոնագրի կրկնօրինակն անձին է տրամադրում դիմումը ներկայացնելուց հետո տասը աշխատանքային օրվա ընթացքում: Արտոնագրի կրկնօրինակի վերին աջ անկյունում կատարվում է «Կրկնօրինակ» նշագրումը:

8. Արտոնագիրը ստացած անձի անվան փոխման (անունը և (կամ) ազգանունը և (կամ) հայրանունը փոփոխելու) դեպքում տվյալ անձը պարտավոր է այդ փոփոխության կատարման օրվանից տասնհինգօրյա ժամկետում գրավոր դիմել պալատի վարչությանը՝ արտոնագիրը հանձնելու և նոր արտոնագիր ստանալու համար: Սույն մասով սահմանված դիմումին կից ներկայացվում են անվան փոխման փաստը հավաստող համապատասխան փաստաթղթեր: Պալատի վարչությունը նոր արտոնագիրն անձին է տրամադրում դիմումի և սույն կետում նշված փաստաթղթերը ներկայացնելուց հետո տասը աշխատանքային օրվա ընթացքում:

9. Սույն օրենքի 37-րդ հոդվածի 12-րդ մասով սահմանված դեպքում որակավորման քննությունը դրական արդյունքներով հանձնած անձին տրվող նոր արտոնագրի գործողության ժամկետի սկիզբը հաշվարկվում է նախորդ արտոնագրի  գործողության ժամկետը լրանալու օրվանից:

Հոդված 39. սոցիալական աշխատանքի մասնագետների ռեեստրի վարումը 
1. Սոցիալական աշխատանքի մասնագետների ռեեստրը (այսուհետ՝ ռեեստր) միասնական գրանցամատյան է, որը ներառում է պալատի անդամ հանդիսացող՝ սոցիալական աշխատանքի մասնագետների վերաբերյալ սույն հոդվածով սահմանված տեղեկությունները: Ռեեստրը բաղկացած է երեք բաժիններից, որոնցից մեկում գրառվում են սոցիալական աշխատողների մասին տեղեկությունները, երկրորդում՝ սոցիալական սատարողների մասին տեղեկությունները, իսկ երրորդում՝ սուպերվիզորների մասին տեղեկությունները: 

2. Ռեեստրի վարումն իրականացվում է էլեկտրոնային եղանակով: Ռեեստրի վարումն ապահովում է պալատի վարչությունը՝ սույն օրենքով, պալատի կանոնադրությամբ և ներքին իրավական ակտերով սահմանված կարգով:

3. Ռեեստրում սոցիալական աշխատանքի մասնագետի մասին գրառումն իրականացվում է պալատին անդամագրվելու խնդրանքով հավակնորդի կամ սույն օրենքի 36-րդ հոդվածի 4-րդ և 5-րդ մասերում նշված անձի դիմումը բավարարելուց հետո, ոչ ուշ, քան հնգօրյա ժամկետում: 

4. Ռեեստրը ներառում է՝

1) պալատի անդամի անունը և ազգանունը,

2) պալատի անդամի հետ կապ հաստատելու հնարավոր միջոցները,

3) պալատի անդամի զբաղեցրած պաշտոնի մասին տեղեկություն,

4) պալատի անդամի «Սոցիալական աշխատանք» մասնագիտությամբ աշխատանքային ստաժի մասին տեղեկություն,

5) արտոնագրի տեսակը, համարը, տրման օրը, ամիսը, տարին,

6) անկախ մասնագիտական գործունեություն իրականացնելու դեպքում՝ այդ մասին համապատասխան տեղեկություն, որը պետք է ներառի նաև անկախ մասնագիտական գործունեություն իրականացնելու թույլտվության համարը, օրը, ամիսը, տարին, 

7) պալատի կանոնադրությամբ նախատեսված այլ տվյալներ: 

5. Պալատի անդամը պատասխանատվություն է կրում իր կողմից ներկայացված՝ ռեեստրում ներառման ենթակա տեղեկատվության արժանահավատության համար:

Հոդված 40. Պալատի անդամին ռեեստրից հանելը  
1. Պալատի վարչության որոշմամբ պալատի անդամը հանվում է ռեեստրից, եթե դադարեցվում է նրա արտոնագրի գործողությունը սույն օրենքով նախատեսված հիմքերի առկայության դեպքում:

2. Պալատի վարչության որոշմամբ պալատի անդամը ժամանակավոր հանվում է ռեեստրից, եթե կասեցվել է նրա արտոնագրի գործողությունը: Արտոնագրի գործողությունը վերականգնելուց հետո, ոչ ուշ, քան մեկ աշխատանքային օրվա ընթացքում, ռեեստրում ներառվում են տվյալ սոցիալական աշխատանքի մասնագետի մասին համապատասխան տեղեկությունները:
Գ Լ ՈՒ Խ  6

ԱՐՏՈՆԱԳՐԻ ԳՈՐԾՈՂՈՒԹՅԱՆ ԿԱՍԵՑՈՒՄԸ ԵՎ ԴԱԴԱՐԵՑՈՒՄԸ 

Հոդված 41. Արտոնագրի գործողության կասեցումը 
1. Արտոնագրի գործողությունը կասեցվում է, եթե պալատի անդամը՝ 

1) ընտրվել է պետական ընտրովի մարմիններում, համայնքի ղեկավարի կամ ավագանու պաշտոնում` իր լիազորությունների ժամկետով.

2) զորակոչվել է ժամկետային պարտադիր զինվորական ծառայության՝ մինչև ծառայության ժամկետի լրանալը.

3) մեկ տարուց ավելի ժամանակով առողջական վիճակի պատճառով ի վիճակի չէ կատարելու իր մասնագիտական պարտականությունները, եթե առկա են առողջական վիճակը հավաստող համապատասխան փաստաթղթեր, բայց ոչ ավելի, քան հինգ տարի ժամկետով.

4) քրեական գործով ներգրավվել է որպես մեղադրյալ կամ ամբաստանյալ.

5) մասնագիտական գիտելիքների և աշխատանքային ունակությունների կատարելագործման նպատակով գործուղվել է մեկ տարուց ավելի ժամկետով, բայց ոչ ավելի քան հինգ տարի ժամկետով.
6) գտնվում է հղիության և ծննդաբերության արձակուրդում.

7) գտնվում է երեխայի խնամքի արձակուրդում.

8) օրենքով սահմանված կարգով ճանաչվել է անհայտ բացակայող : 

2. Արտոնագրի գործողությունը կարող է կասեցվել նաև դատարանի կողմից սոցիալական աշխատանքի մասնագետի նկատմամբ բժշկական բնույթի հարկադրանքի միջոցներ նշանակվելու դեպքում:

3. Սույն հոդվածի 1-ին մասի 1-7-րդ կետերով նախատեսված հիմքերի առաջացումից հետո տասնօրյա ժամկետում, սոցիալական աշխատանքի մասնագետը պարտավոր է այդ մասին տեղյակ պահել պալատի վարչությանը:

4. Արտոնագրի գործողությունը կասեցնում է պալատի վարչությունը:
5. Արտոնագրի գործողության կասեցումը հանգեցնում է պալատի տվյալ անդամի նկատմամբ սույն օրենքով նախատեսված երաշխիքների կասեցման: Արտոնագիրը կասեցված պալատի անդամն իրավունք չունի մասնակցելու պալատի կառավարման մարմինների անդամների ընտրություններին, ընդգրկվելու վարչությունում, որակավորման կամ վերահսկիչ հանձնաժողովներում:
6. Սույն հոդվածի 1-ին մասով նախատեսված հիմքերը վերանալուց հետո արտոնագրի գործողությունը վերականգնվում է վարչության որոշմամբ՝ պալատի այն անդամի դիմումի հիման վրա, որի արտոնագրի գործողությունը կասեցվել էր:

7. Արտոնագիրը վերականգնած պալատի անդամը պարտավոր է անցնել վերապատրաստման դասընթացներ` պալատի վարչության կողմից սահմանած ժամաքանակով: 
Հոդված 42. Արտոնագրի գործողության դադարեցումը  
1. Արտոնագրի գործողությունը դադարեցվում է, եթե`

1) պալատի անդամը գրավոր դիմում է պալատի վարչությանը` արտոնագրի գործողությունը դադարեցնելու համար.

2) պալատի անդամն արտոնագիր է ստացել սույն օրենքի պահանջների խախտմամբ.

3) պալատի անդամը դատարանի վճռով ճանաչվել է անգործունակ կամ սահմանափակ գործունակ.

4) պալատի անդամը դատապարտվել է դիտավորությամբ կատարված հանցագործության կատարման համար.

5) պալատի անդամը տառապում է Հայաստանի Հանրապետության կառավարության սահմանած ցանկում ընդգրկված այնպիսի հիվանդությամբ, որը կարող է խոչընդոտել սոցիալական աշխատանքի մասնագետի կողմից իր պարտականությունների կատարմանը և լիազորությունների իրականացմանը. 

6) պալատի անդամը մահացել է կամ ուժի մեջ է մտել նրան մահացած ճանաչելու մասին դատարանի ակտը.

7) պալատի անդամը արտոնագիր ստանալու կամ որակավորման քննություններին մասնակցելու համար ներկայացրել է կեղծ տվյալներ.

8) լրացել է արտոնագրի գործողության կասեցման՝ սույն օրենքի 41-րդ հոդվածի 1-ին մասի 3-րդ կետով սահմանված ժամկետը, սակայն արտոնագրի գործողության կասեցման  տվյալ հիմքը չի վերացել.
9) պալատի անդամի կողմից դիտավորությամբ կատարվել է ակնհայտ կոպիտ կարգապահական խախտում.

10) լրացել է արտոնագրի գործողության ժամկետը և մինչ այդ ժամկետի  լրանալը, անձը չի հանձնել որակավորման քննություն կամ քննության արդյունքներով ստացել է բացասական գնահատական:

2. Արտոնագրի գործողությունը դադարեցվում է այն ուժը կորցրած ճանաչելու միջոցով: Արտոնագրի գործողությունը դադարեցնում է պալատի վարչությունը, իսկ սույն հոդվածի 1-ին մասի 6-րդ կետում նշված դեպքում՝ պալատի նախագահը:
3. Արտոնագրի գործողությունը դադարեցնելու մասին որոշումը կարող է մեկամսյա ժամկետում բողոքարկվել դատական կարգով:

4. Բացառությամբ սույն հոդվածի 1-ին մասի 10-րդ կետով սահմանված դեպքի, անձն իրավունք ունի դիմելու նոր արտոնագիր ստանալու համար ոչ շուտ, քան արտոնագրի գործողությունը դադարեցնելուց մեկ տարի անց: Սույն հոդվածի 1-ին մասի 10-րդ կետով սահմանված հիմքով արտոնագրի գործողությունը դադարեցնելու դեպքում, անձն ընդհանուր հիմունքներով, կարող է դիմել նոր արտոնագիր ստանալու համար՝ հաշվի առնելով սույն օրենքի 37-րդ հոդվածի 11-րդ մասով սահմանված պահանջը:

ՍՈՑԻԱԼԱԿԱՆ ԱՇԽԱՏԱՆՔԻ ՄԱՍՆԱԳԵՏՆԵՐԻ ՎԵՐԱՊԱՏՐԱՍՏՈՒՄԸ  
Հոդված 43. Սոցիալական աշխատանքի մասնագետների վերապատրաստման կազմակերպումը   
1. Սոցիալական աշխատանքի մասնագետներն իրավունք ունեն և պարտավոր են մասնակցել մասնագիտական վերապատրաստումներին՝ գիտելիքների պարբերական թարմացման և սոցիալական աշխատանքի բնագավառի վերջին զարգացումներին և բացահայտումներին համապատասխան նոր գիտելիքների և հմտությունների ձեռք բերման նպատակով։ 

 2. Սոցիալական աշխատանքի մասնագետը վերապատրաստում կարող է անցնել պալատում կամ պալատի կողմից հավաստագրված այլ հաստատությունում: Սոցիալական աշխատանքի մասնագետների վերապատրաստումը կարող է կազմակերպել նաև սոցիալական աջակցության բնագավառում Հայաստանի Հանրապետության կառավարության լիազորած պետական կառավարման մարմինը՝ «Սոցիալական աջակցության մասին» Հայաստանի Հանրապետության օրենքով և այլ իրավական ակտերով սահմանված դեպքերում և կարգով:    

3. Պալատի անդամ հանդիսացող սոցիալական աշխատանքի մասնագետը պարտավոր է անցնել պալատի վարչության կողմից սահմանած կարգով և ժամաքանակով վերապատրաստման դասընթացներ, որոնք չեն կարող մեկ տարվա ընթացքում պակաս լինել քսանչորս ակադեմիական ժամից:

4. Վերապատրաստման ընթացքում գործատուի հետ աշխատանքային հարաբերությունների մեջ գտնվող սոցիալական աշխատանքի մասնագետի բացակայությունը համարվում է հարգելի: 

5. Սոցիալական աշխատանքի մասնագետների մասնագիտական վերապատրաստման դասընթացների ծրագրերը, թեմաները, իրականացման կարգը և ժամանակացույցը հաստատում է պալատի վարչությունը՝ պալատի նախագահի ներկայացմամբ:

ՍՈՑԻԱԼԱԿԱՆ ԱՇԽԱՏԱՆՔԻ ՄԱՍՆԱԳԵՏՆԵՐԻ ԿԱՐԳԱՊԱՀԱԿԱՆ ՊԱՏԱՍԽԱՆԱՏՎՈՒԹՅՈՒՆԸ ԵՎ ԽՐԱԽՈՒՍԱՆՔՆԵՐԸ
Հոդված 44. Սոցիալական աշխատանքի մասնագետների կարգապահական պատասխանատվությունը   
1. Պալատի անդամ հանդիսացող սոցիալական աշխատանքի մասնագետները ենթակա են կարգապահական պատասխանատվության սույն օրենքի, «Սոցիալական աջակցության մասին» Հայաստանի Հանրապետության օրենքի և կանոնագրքով սահմանված պահանջները խախտելու համար: 


2. Պալատի կողմից սույն օրենքով սահմանված կարգով կարգապահական պատասխանատվություն կարող է կիրառվել միայն պալատի անդամ հանդիսացող՝ սոցիալական աշխատանքի մասնագետների նկատմամբ:


3. Պալատի անդամ չհանդիսացող՝ սոցիալական աշխատանքի մասնագետներին կարգապահական պատասխանատվության ենթարկելու հետ կապված հարաբերությունները կարգավորվում են Հայաստանի Հանրապետության աշխատանքային օրենսգրքով, «Սոցիալական աջակցության մասին» Հայաստանի Հանրապետության օրենքով, քաղաքացիական և համայնքային ծառայությունը կարգավորող օրենքներով:    

Հոդված 45. Պալատի անդամների նկատմամբ կարգապահական վարույթ հարուցելու առիթները և հիմքը   

1. Պալատի անդամի նկատմամբ կարգապահական վարույթ հարուցելու առիթներն են`

1) պետական, տեղական ինքնակառավարման մարմինների, իրավաբանական և ֆիզիկական անձանց դիմումները (բողոքները), ինչպես նաև զանգվածային լրատվամիջոցների հրապարակումները.

2) սահմանած ժամկետում պալատի անդամի կողմից անդամավճար չվճարելու մասին պալատի հաշվապահի ներկայացրած տեղեկանքը.

3) սահմանած ժամկետում պալատի անդամի կողմից վերապատրաստում չանցնելը:
2. Չստորագրված կամ կեղծ ստորագրությամբ կամ մտացածին անձի անունից գրված նամակը, հայտարարությունը կամ կարգապահական պատասխանատվության ենթարկելու մասին անանուն հաղորդումը կարգապահական վարույթ հարուցելու առիթ չեն:

3. Կարգապահական վարույթ հարուցելու հիմքն է պալատի անդամի գործողության կամ անգործության մեջ սույն օրենքի կամ «Սոցիալական աջակցության մասին» Հայաստանի Հանրապետության օրենքի կամ կանոնագրքով նախատեսված պահանջների խախտման հատկանիշների առերևույթ առկայությունը:


4. Կարգապահական վարույթի իրականացման կարգը սահմանվում է սույն օրենքով և կանոնագրքով:
Հոդված 46. Պալատի անդամի իրավունքը կարգապահական վարույթում 
1. Պալատի անդամն իրավունք ունի՝   
1) մասնակցելու կարգապահական վարույթի բոլոր փուլերին ինչպես անձամբ, այնպես էլ ներկայացուցչի միջոցով.

2) կարգապահական վարույթի հարուցման պահից ծանոթանալու կարգապահական գործի բոլոր նյութերին, դրանցից պատճեններ հանելու և գործից դուրս գրելու ցանկացած ծավալի որևէ տեղեկություն.

3) տալու բացատրություններ կամ հրաժարվելու բացատրություններ տալուց.

4) ներկայացնելու ապացույցներ.

5) հարուցելու միջնորդություններ.

6) հրավիրելու վկաներ, հարցեր տալու ինչպես նրանց, այնպես էլ կարգապահական վարույթում որպես վկա հանդես եկող այլ անձանց.

7) գործի լուծման համար նշանակություն ունեցող հանգամանքների վերաբերյալ հարցեր տալու կարգապահական գործը քննող անձանց.

8) հանդես գալու եզրափակիչ ելույթով.

9) ստանալու կարգապահական վարույթի արդյունքում ընդունված որոշումը.

10) դատական կարգով բողոքարկելու կարգապահական վարույթի արդյունքում ընդունված որոշումը.
11) իրականացնելու սույն օրենքով և կանոնագրքով սահմանված այլ իրավասություններ:

Հոդված 47. Կարգապահական վարույթ հարուցելը 
1. Կարգապահական վարույթ հարուցելու առիթների և հիմքերի առկայության դեպքում, առիթը ծագելու պահից մեկ ամսվա ընթացքում պալատի նախագահը որոշում է կայացնում կարգապահական վարույթ հարուցելու մասին: Սույն մասով սահմանված ժամկետում պալատի նախագահը կարող է դիմել սույն օրենքի 45-րդ հոդվածի 1-ին մասի 1-ին կետում նշված անձանց՝ լրացուցիչ փաստաթղթեր, բացատրություններ և այլ նյութեր ներկայացնելու պահանջով:

2. Կարգապահական վարույթ կարող է հարուցվել կարգապահական պատասխանատվության հիմքը հայտնաբերելուց հետո՝ վեցամսյա ժամկետում, բայց ոչ ուշ, քան հիմքը ծագելուց մեկ տարի հետո: Սույն մասում նշված ժամկետներն անցնելուց հետո կարգապահական վարույթ չի կարող հարուցվել, իսկ խախտմամբ հարուցված վարույթն ենթակա է կարճման: Կարգապահական վարույթ հարուցվելու օրվանից սույն մասով նախատեսված վաղեմության ժամկետը կասեցվում է:

3. Կարգապահական վարույթ հարուցելու մասին որոշումն ընդունելուց հետո` երեք աշխատանքային օրվա ընթացքում, պալատի նախագահը պալատի վարչությանն է ներկայացնում կարգապահական գործը: 
4. Կարգապահական վարույթ հարուցելու մասին որոշումն ընդունելուց հետո` երեք աշխատանքային օրվա ընթացքում, պալատի նախագահը կարգապահական վարույթ հարուցելու մասին որոշման պատճենն ուղարկում է պալատի այն անդամին, որի նկատմամբ հարուցվել է կարգապահական վարույթ: Եթե կարգապահական վարույթը հարուցվել է սույն օրենքի 45-րդ հոդվածի 1-ին մասի 1-ին կետում նշված սուբյեկտների դիմումների (բողոքների) կամ հրապարակումների հիման վրա, ապա կարգապահական վարույթ հարուցելու մասին որոշման պատճենը սույն մասով սահմանված ժամկետում պալատի նախագահն ուղարկում է նաև այն սուբյեկտին, որի հաղորդման հիման վրա հարուցվել է կարգապահական վարույթը: 
Հոդված 48. Կարգապահական վարույթի հարուցումը մերժելը 
1. Կարգապահական վարույթ հարուցելու առիթի կամ հիմքի բացակայության դեպքում պալատի նախագահը պատճառաբանված որոշում է կայացնում կարգապահական վարույթ հարուցելը մերժելու մասին:

2. Սույն օրենքի 45-րդ հոդվածի 1-ին մասի 1-ին կետում նշված սուբյեկտների դիմումների (բողոքների) կամ հրապարակումների դեպքում կարգապահական վարույթ հարուցելը մերժելու մասին որոշումն ընդունելուց հետո՝ երեք աշխատանքային օրվա ընթացքում, պալատի նախագահն այդ  որոշման պատճենն ուղարկում է կարգապահական վարույթ հարուցելու մասին հաղորդած համապատասխան սուբյեկտին: 
Հոդված 49. Կարգապահական գործի քննության կարգը 
1. Կարգապահական գործն ըստ էության քննող և վերջնական որոշում կայացնող մարմինը պալատի վարչությունն է:

2. Կարգապահական գործը պալատի վարչության քննարկմանն է նախապատրաստում պալատի նախագահի կողմից նշանակված՝ պալատի վարչության անդամը: Պալատի վարչության անդամների միջև կարգապահական գործերի բաշխման կարգը սահմանվում է պալատի վարչության կողմից:  

3. Կարգապահական գործը նախապատրաստող՝ պալատի վարչության անդամը պարտավոր է ձեռքբերել անհրաժեշտ ապացույցներ՝ կարգապահական վարույթի օրինականությունն ապահովելու և գործի լրիվ և արդարացի լուծման համար նշանակություն ունեցող հանգամանքները բացահայտելու համար:

4. Կարգապահական գործը նախապատրաստող՝ պալատի վարչության անդամը կարգապահական գործը պալատի վարչության քննարկմանն է ներկայացնում ոչ ուշ, քան կարգապահական վարույթ հարուցելու մասին պալատի նախագահի որոշումը ստանալուց հետո մեկամսյա ժամկետում: 

5. Պալատի վարչությունը կարգապահական գործը քննարկելու մասին պալատի վարչության նիստից առնվազն երեք օր առաջ, պատշաճ կերպով՝ պալատի վարչության կողմից սահմանած կարգով, նիստի անցկացման վայրի և ժամանակի մասին ծանուցում է պալատի այն անդամին, ում նկատմամբ հարուցվել է կարգապահական վարույթ: Այն դեպքում, երբ կարգապահական վարույթը հարուցվել է սույն օրենքի 45-րդ հոդվածի 1-ին մասի 1-ին կետում նշված սուբյեկտների դիմումների (բողոքների) կամ հրապարակումների հիման վրա, ապա նիստի մասին ծանուցվում է նաև համապատասխան սուբյեկտը: 

Հոդված 50. Կարգապահական գործի քննության արդյունքում ընդունվող որոշումները 
 
 1. Մեկ կարգապահական գործի քննության շրջանակում, անգամ եթե պալատի անդամը կատարել է մի քանի կարգապահական խախտում, պալատի վարչությունը  կայացնում է մեկ որոշում:

2. Պալատի վարչությունը որոշումը կայացնում է խորհրդակցական սենյակում: Խորհրդակցական սենյակում կարող են ներկա լինել միայն պալատի վարչության անդամները: 
3. Խորհրդակցական սենյակում որոշումն ընդունվում է պալատի վարչության անդամների բաց քվեարկությամբ: Ձայների հավասարության դեպքում ընդունված է համարվում այն որոշումը, որն ավելի բարենպաստ է պալատի անդամի համար:

4. Պալատի վարչության կողմից խորհրդակցական սենյակում քննարկված հարցերը, վարչության անդամների արտահայտած դիրքորոշումը և նրանցից յուրաքանչյուրի քվեարկության արդյունքները հրապարակման ենթակա չեն ինչպես նիստի ընթացքում, այնպես էլ գործով քննությունն ավարտվելուց հետո:

5. Կարգապահական գործի քննության ընթացքում սույն օրենքի կամ «Սոցիալական աջակցության մասին» Հայաստանի Հանրապետության օրենքի կամ կանոնագրքով նախատեսված պահանջների խախտման վերաբերյալ բոլոր կասկածները, որոնք չեն կարող փարատվել սույն օրենքի և կանոնագրքի դրույթներին համապատասխան պատշաճ իրավական ընթացակարգի շրջանակում, մեկնաբանվում են հօգուտ պալատի այն անդամի, որի նկատմամբ հարուցվել է կարգապահական վարույթը:

6. Կարգապահական գործի քննության արդյունքում պալատի վարչությունը կարող է կայացնել հետևյալ որոշումներից մեկը.

1) պալատի անդամին սույն օրենքով նախատեսված կարգապահական տույժի ենթարկելու մասին.

2) կարգապահական վարույթը կարճելու մասին:

7. Կարգապահական գործի քննության արդյունքում ընդունված որոշման եզրափակիչ մասը՝ որոշումն ընդունելուց անմիջապես հետո, հրապարակվում է պալատի վարչության նիստում: Որոշման եզրափակիչ մասի հրապարակումից հետո՝ երեք աշխատանքային օրվա ընթացքում, որոշումն առձեռն հանձնվում կամ պատշաճ կերպով՝ պալատի վարչության կողմից սահմանած կարգով, ուղարկվում է պալատի այն անդամին, որի վերաբերյալ կայացվել է որոշումը: Այն դեպքում, երբ կարգապահական վարույթը հարուցվել է սույն օրենքի 45-րդ հոդվածի 1-ին մասի 1-ին կետում նշված սուբյեկտների դիմումների (բողոքների) կամ հրապարակումների հիման վրա, ապա կարգապահական գործի քննության արդյունքում ընդունված որոշումը սույն մասով սահմանված ժամկետում ուղարկվում է նաև համապատասխան սուբյեկտին:

8. Կարգապահական գործի քննության արդյունքում ընդունված որոշումը կարող է բողոքարկել դատական կարգով՝ այն ստանալու օրվանից մեկամսյա ժամկետում: Օրինական ուժի մեջ չմտած որոշման բողոքարկումը կասեցնում է դրա օրինական ուժի մեջ մտնելը: 

9. Կարգապահական գործի քննության արդյունքում ընդունված որոշումն օրինական ուժի մեջ է մտնում սույն մասով նախատեսված բողոքարկման ժամկետն անցնելուց հետո:

Հոդված 51. Կարգապահական վարույթը կարճելու հիմքերը 
1. Պալատի վարչությունը կարճում է պալատի անդամի նկատմամբ հարուցված կարգապահական վարույթը, եթե՝
1) բացակայում է կարգապահական խախտման դեպքը.

2) հիմնավորված չէ պալատի անդամին կարգապահական պատասխանատվության ենթարկելու հիմքի առկայությունը.

3) կարգապահական խախտումը կատարելուց հետո պալատի անդամը դատարանի օրինական ուժի մեջ մտած վճռով ճանաչվել է անգործունակ.

4) կարգապահական խախտումը կատարելուց հետո սույն օրենքով սահմանված կարգով պալատի անդամի արտոնագրի գործողությունը դադարեցվել է.

5) առկա է միևնույն հիմքով և միևնույն դեպքի վերաբերյալ կարգապահական վարույթ հարուցելու, կարգապահական վարույթի հարուցումը մերժելու կամ կարգապահական վարույթը կարճելու մասին օրինական ուժի մեջ մտած որոշում.

6) անցել են սույն օրենքով նախատեսված՝ կարգապահական վարույթ հարուցելու վաղեմության ժամկետները:

 
Հոդված 52. Պալատի անդամի նկատմամբ կիրառվող կարգապահական տույժերը 
1. Պալատի անդամի նկատմամբ կիրառվող կարգապահական տույժերն են՝

1) նկատողություն.

2) խիստ նկատողություն.

3) լրացուցիչ վերապատրաստման դասընթացներին մասնակցություն.

4) տուգանք.

5) անկախ մասնագիտական գործունեության իրականացնելու թույլտվություն ունեցող սոցիալական աշխատանքի մասնագետների դեպքում՝ անկախ մասնագիտական գործունեության իրականացման դադարեցում.

6) արտոնագրի գործողության դադարեցում:

2. Բացառությամբ սույն հոդվածի 3-րդ մասով սահմանված դեպքի, մեկ կարգապահական գործի քննության արդյունքում պալատի անդամի նկատմամբ կարող է կիրառվել սույն հոդվածի 1-ին մասով սահմանված միայն մեկ կարգապահական տույժ: 

3. Լրացուցիչ վերապատրաստման դասընթացներին մասնակցությունը կարող է կիրառվել նաև որպես լրացուցիչ տույժի միջոց սույն հոդվածի 1-ին մասի 1-ին, 2-րդ և 4-րդ կետերով նախատեսված տույժերից մեկի կիրառման հետ մեկտեղ: Լրացուցիչ վերապատրաստման դասընթացներին մասնակցելու ժամաքանակը որոշում է պալատի վարչությունը: 

4. Պալատի անդամի նկատմամբ կիրառվող կարգապահական տույժը պետք է համաչափ լինի կատարված խախտմանը: Կարգապահական տույժ կիրառելիս  պալատի վարչությունը պետք է հաշվի առնի խախտման բնույթը, հետևանքները,  մեղքի աստիճանը, խախտում կատարած անձի գույքային դրությունը, առկա տույժերը, պատասխանատվությունը մեղմացնող և ծանրացնող հանգամանքները, պալատի անդամին բնութագրող ուշադրության արժանի հանգամանքները:
5. Տուգանքի չափը սահմանում է պալատի վարչությունը: Տուգանքի չափը չի կարող գերազանցել նվազագույն աշխատավարձի երեսունապատիկը: Տուգանքը վճարվում է պալատի բյուջե:
6. Անկախ մասնագիտական գործունեության իրականացման դադարեցումը, որպես տույժի տեսակ, պալատի վարչության կողմից կարող է կիրառվել այն դեպքում, եթե սոցիալական աշխատանքի մասնագետն ունի առնվազն մեկ չհանված կամ չմարված կարգապահական տույժ կամ թույլ է տվել ակնհայտ կոպիտ կարգապահական խախտում:

7. Պալատի անդամի արտոնագրի գործողության դադարեցումը, որպես տույժի տեսակ, պալատի վարչության կողմից կարող է նշանակվել միայն դիտավորությամբ կատարված ակնհայտ կոպիտ կարգապահական խախտման դեպքում:

8. Բացառությամբ պալատի անդամի արտոնագրի գործողության դադարեցման և անկախ մասնագիտական գործունեության իրականացման դադարեցման դեպքերի, պալատի անդամը համարվում է կարգապահական տույժի չենթարկված՝ կարգապահական տույժ նշանակելու մասին որոշումն օրինական ուժի մեջ մտնելուց օրվանից վեց ամիս հետո: Պալատի անդամի արտոնագրի գործողության դադարեցումը և անկախ մասնագիտական գործունեության իրականացման դադարեցումը, որպես տույժի տեսակներ կիրառելու դեպքում, պալատի անդամը համարվում է կարգապահական տույժի չենթարկված՝ կարգապահական տույժ նշանակելու մասին որոշումն օրինական ուժի մեջ մտնելուց օրվանից մեկ տարի հետո:

9. Վաղեմության ժամկետի ընթացքն ընդհատվում է, եթե մինչև նշված ժամկետներն անցնելը պալատի անդամը կատարում է կարգապահական նոր խախտում: Այդ դեպքում վաղեմության ժամկետի հաշվարկը վերստին սկսվում է կարգապահական նոր խախտումը կատարելու օրվանից:

 
Հոդված 53. Պալատի կողմից կիրառվող խրախուսանքները 
1. Իր մասնագիտական պարտականությունները բարեխիղճ կատարելու համար պալատի վարչությունը պալատի անդամների նկատմամբ կարող է կիրառել  խրախուսանք: Պալատի անդամների նկատմամբ կարող են կիրառվել խրախուսանքի հետևյալ տեսակները.

1) շնորհակալության հայտարարում.

2) միանվագ դրամական պարգևատրում.

3) հուշանվերով պարգևատրում.

4) կարգապահական տույժի հանում:

2. Կանոնագրքով  կարող են սահմանվել խրախուսանքի այլ տեսակներ:

Հոդված 54. Սոցիալական աշխատանքի անկախ մասնագիտական գործունեություն իրականացնելու իրավունքը 
1. Սոցիալական աշխատանքի անկախ մասնագիտական գործունեություն իրականացնելու իրավունք ունի միայն պալատի անդամ հանդիսացող սոցիալական աշխատանքի մասնագետը:

2. Բացառությամբ սույն հոդվածի 3-րդ մասով սահմանված դեպքի, անկախ մասնագիտական գործունեություն կարող են իրականացնել պալատի անդամ հանդիսացող՝ Հայաստանի Հանրապետությունում բնակվող սոցիալական աշխատանքի մասնագետները, այդ թվում՝ Հայաստանի Հանրապետությունում բնակության իրավունք (կացության կարգավիճակ) ունեցող օտարերկրյա քաղաքացիները և քաղաքացիություն չունեցող անձինք, ինչպես նաև փախստականի կարգավիճակ ունեցող անձը:

3.  Սոցիալական ծառայություններ տրամադրող տարածքային մարմիններում,  պետական և տեղական ինքնակառավարման այլ մարմիններում սոցիալական աշխատանքի մասնագետ աշխատող (քաղաքացիական ծառայության կամ համայնքային ծառայության պաշտոն զբաղեցնող) անձը չի կարող իրականացնել անկախ մասնագիտական գործունեություն:
4. Պալատի կանոնադրությամբ կամ կանոնագրքով կամ պալատի ներքին իրավական այլ ակտերով կարող են սահմանվել անկախ մասնագիտական գործունեություն իրականացնելու համար անհրաժեշտ աշխատանքային ստաժին և աշխատանքային պայմաններին ներկայացվող պահանջներ: 

 Հոդված 55. Անկախ մասնագիտական գործունեություն իրականացնելու թույլտվությունը  
1. Անկախ մասնագիտական գործունեություն իրականացնելու թույլտվություն  ստանալու համար սոցիալական աշխատանքի մասնագետը պալատի վարչությանն է ներկայացնում՝

1) դիմում, որը պետք է ներառի՝ 

ա. սոցիալական աշխատանքի մասնագետի անունը, հայրանունը (անձը հաստատող փաստաթղթում հայրանվան առկայության դեպքում) և ազգանունը,

բ. սոցիալական աշխատանքի մասնագետի բնակության վայրը, հեռախոսահամարը և էլեկտրոնային փոստի հասցեն (դրա առկայության դեպքում),

գ. այն վարչատարածքային միավորի անվանումը, որում նախատեսվում է իրականացնել անկախ մասնագիտական գործունեություն կամ նշում այն մասին, որ անկախ մասնագիտական գործունեությունը նախատեսվում է իրականացնել Հայաստանի Հանրապետության ողջ տարածքում, 
դ. հայտարարություն առ այն, որ դիմողը չի հանդիսանում սոցիալական ծառայություններ տրամադրող տարածքային մարմինների, պետական և տեղական ինքնակառավարման այլ մարմինների սոցիալական աշխատանքի մասնագետ (քաղաքացիական ծառայության կամ համայնքային ծառայության պաշտոն զբաղեցնող անձ),

 2) Հայաստանի Հանրապետության քաղաքացի հանդիսանալու դեպքում՝ անձնագիրը կամ նույնականացման քարտը, իսկ Հայաստանի Հանրապետությունում բնակության իրավունք (կացության կարգավիճակ) ունեցող օտարերկրյա քաղաքացի կամ քաղաքացիություն չունեցող անձ հանդիսանալու դեպքում՝ Հայաստանի Հանրապետությունում բնակվելու իրավունքը հաստատող փաստաթուղթը (կացության քարտը), իսկ փախստականի կարգավիճակ ունեցող անձի դեպքում՝ կոնվենցիոն ճամփորդական փաստաթուղթը,
3) սույն օրենքի 54-րդ հոդվածի 4-րդ մասով սահմանված դեպքում՝ անկախ մասնագիտական գործունեություն իրականացնելու համար անհրաժեշտ աշխատանքային ստաժին և աշխատանքային պայմաններին ներկայացվող պահանջները բավարարելու մասին պալատի կանոնադրությամբ կամ կանոնագրքով կամ պալատի ներքին իրավական այլ ակտերով սահմանված փաստաթղթեր:

2. Դիմումը ստանալուց հետո տաս աշխատանքային օրվա ընթացքում, պալատի վարչությունը ուսումնասիրում է դիմողի կողմից ներկայացված փաստաթղթերը և տրամադրում անկախ մասնագիտական գործունեություն իրականացնելու թույլտվություն կամ գրավոր կերպով մերժում է անկախ մասնագիտական գործունեություն իրականացնելու թույլտվության տրամադրումը : 

3. Անկախ մասնագիտական գործունեություն իրականացնելու թույլտվության տրամադրումը մերժվում է, եթե սոցիալական աշխատանքի մասնագետը չի բավարարում սույն օրենքի 54-րդ հոդվածով սահմանված պահանջները: 

4. Անկախ մասնագիտական գործունեություն իրականացնելու թույլտվությունը տրամադրելուց հետո մեկ աշխատանքային օրվա ընթացքում, ռեեստրում կատարվում է համապատասխան գրառում՝ սոցիալական աշխատանքի մասնագետի կողմից անկախ մասնագիտական գործունեություն իրականացնելու վերաբերյալ:  

5. Անկախ մասնագիտական գործունեություն իրականացնելու թույլտվություն չունեցող անձի կողմից անկախ մասնագիտական գործունեության իրականացումը առաջացնում է օրենքով սահմանված պատասխանատվություն: 

Հոդված 56. Անկախ մասնագիտական գործունեության իրականացումը 

1. Անկախ մասնագիտական գործունեությունը կարող է իրականացվել ինչպես Հայաստանի Հանրապետության ողջ տարածքում, այնպես էլ Հայաստանի Հանրապետության առանձին վարչատարածքային միավորներում: 


2. Անկախ մասնագիտական գործունեություն իրականացնող սոցիալական աշխատանքի մասնագետը կարող է իրավաբանական և ֆիզիկական անձանց (բայց ոչ շահառուների) հետ կնքել քաղաքացիաիրավական պայմանագրեր՝ հօգուտ շահառուների որոշակի խմբի սոցիալական աշխատանք իրականացնելու վերաբերյալ (պայմանագիր՝ հօգուտ երրորդ անձի): 


3. Անկախ մասնագիտական գործունեություն իրականացնող սոցիալական աշխատանքի մասնագետը պարտավոր է պալատի ընդհանուր ժողովի կողմից սահմանած կարգով և պարբերականությամբ, պալատի վարչությանը ներկայացնել անկախ մասնագիտական գործունեության իրականացման վերաբերյալ հաշվետվություններ: Հաշվետվությունների ձևը հաստատվում է պալատի վարչության կողմից: 
Հոդված 57. Անկախ մասնագիտական գործունեության իրականացման դադարեցումը 
1. Անկախ մասնագիտական գործունեության իրականացումը դադարեցվում է՝

1) սույն օրենքի 54-րդ հոդվածով սահմանված՝ անկախ մասնագիտական գործունեություն իրականացնելու իրավունքը դադարելու դեպքում.

2) սոցիալական աշխատանքի մասնագետի դիմումի համաձայն.

3) պալատի վարչության որոշմամբ՝ սույն օրենքի 52-րդ հոդվածի 6-րդ մասի համաձայն, որպես կարգապահական տույժ կիրառելու դեպքում:  

2. Անկախ մասնագիտական գործունեության իրականացումը դադարեցվում է՝ սույն օրենքի 55-րդ հոդվածի 2-րդ մասով սահմանված թույլտվությունն ուժը կորցրած ճանաչելու միջոցով:

Հոդված 58. Սուպերվիզիայի իրականացումը 
1. Պալատն իրականացնում է սուպերվիզիա ՝

1) սոցիալական ծառայություններ տրամադրող տարածքային մարմինների և սոցիալական պաշտպանության ոլորտում գործող՝ պետական մարմինների ենթակայության ներքո գտնվող սոցիալական կազմակերպությունների սոցիալական աշխատանքի մասնագետների նկատմամբ,

2) պետական և տեղական ինքնակառավարման  մարմինների և պետական կամ տեղական ինքնակառավարման մարմինների ենթակայության ներքո գտնվող սոցիալական կազմակերպությունների սոցիալական աշխատանքի մասնագետների նկատմամբ,

3) պետական կամ տեղական ինքնակառավարման մարմինների ենթակայության ներքո չգտնվող կազմակերպությունների սոցիալական աշխատանքի մասնագետների նկատմամբ, 

4) համայնքի սոցիալական աշխատանքի մասնագետների նկատմամբ,
5) անկախ մասնագիտական գործունեություն իրականացնող սոցիալական աշխատանքի մասնագետների նկատմամբ: 

2. Պալատը սոցիալական ծառայություններ տրամադրող տարածքային մարմինների և սոցիալական պաշտպանության ոլորտում գործող՝ պետական մարմինների ենթակայության ներքո գտնվող սոցիալական կազմակերպությունների սոցիալական աշխատանքի մասնագետների նկատմամբ սուպերվիզիան իրականացնում է սոցիալական աջակցության բնագավառում Հայաստանի Հանրապետության կառավարության լիազորած պետական կառավարման մարմնի հետ համաձայնեցված կարգով:
3. Պետական և տեղական ինքնակառավարման մարմինների և պետական կամ տեղական ինքնակառավարման մարմինների ենթակայության ներքո գտնվող սոցիալական կազմակերպությունների սոցիալական աշխատանքի մասնագետների նկատմամբ պալատն իրականացնում է այդ մարմինների հետ համաձայնեցված կարգով:
4. Պետական կամ տեղական ինքնակառավարման մարմինների ենթակայության ներքո չգտնվող կազմակերպությունների սոցիալական աշխատանքի մասնագետների նկատմամբ սուպերվիզիան պալատն իրականացնում է այդ կազմակերպությունների հետ համաձայնեցված կարգով:
5. Սույն հոդվածի 2-4-րդ մասերում նշված մարմիններն ու կազմակերպությունները պարտավոր են ձեռնարկել Հայաստանի Հանրապետության օրենսդրությամբ չարգելված բավարար միջոցներ՝ պալատի կողմից իրականացմանն աջակցելու, դրա համար անհրաժեշտ պայմաններ ստեղծելու նպատակով: 
Հոդված 59. Սուպերվիզիայի իրականացման կարգը 
1. Սուպերվիզիայի իրականացման կարգը, այդ թվում՝ իրականացման մասնագիտական չափորոշիչները սահմանում է պալատի ընդհանուր ժողովը: 

2. Սուպերվիզիան իրականացվում է պալատի վարչության կողմից: 

3. Պալատի վարչությունը մշակում է սուպերվիզիայի իրականացման տարեկան պլանը, պալատի ընդհանուր ժողովին է ներկայացնում սուպերվիզիայի իրականացման տարեկան զեկույցը: 

4. Պալատը կարող է սուպերվիզիայի իրականացման արդյունքում, սոցիալական աջակցության բնագավառում Հայաստանի Հանրապետության կառավարության լիազորած պետական կառավարման մարմնին, ինչպես նաև պետական և տեղական ինքնակառավարման այլ մարմիններին ու կազմակերպություններին ներկայացնել համապատասխան առաջարկություններ: 

Հոդված 60. Պալատի կազմավորումը 
1. Սույն օրենքն ուժի մեջ մտնելուց հետո չորս ամսվա ընթացքում, սոցիալական աջակցության բնագավառում Հայաստանի Հանրապետության կառավարության լիազորած պետական կառավարման մարմինը սոցիալական աշխատողների հասարակական միավորումների հետ համատեղ գումարում է պալատի հիմնադիր ժողովը:

2. Մինչ ժողովի նախագահի ընտրությունը, պալատի հիմնադիր ժողովը վարում է սոցիալական աջակցության բնագավառում Հայաստանի Հանրապետության կառավարության լիազորած պետական կառավարման մարմնի ղեկավարը:  

3. Պալատի հիմնադիր ժողովին կարող են մասնակցել սույն օրենքի ուժի մեջ մտնելու օրվա դրությամբ սոցիալական աշխատողների հասարակական միավորումների անդամ հանդիսացող անձինք, ինչպես նաև «Սոցիալական աջակցության մասին» Հայաստանի Հանրապետության օրենքի համաձայն սոցիալական աշխատանքի մասնագետ հանդիսացող անձինք:  

4. Պալատի հիմնադիր ժողովն իրավասու է (քվորում ունի), եթե դրան մասնակցում են հրավիրված անձանց առնվազն մեկ երրորդը:  

Հոդված 61. Անցումային դրույթներ 
1. Մինչև 2022 թվականի հունվարի 1-ն առանց որակավորման քննություն հանձնելու և համապատասխան վկայագիր ստանալու՝ 

1) սոցիալական աշխատողի արտոնագիր կարող է ստանալ նաև Հայաստանի Հանրապետության քաղաքացի հանդիսացող այն գործունակ անձը, որն ունի այլ մասնագիտությամբ բարձրագույն կրթություն, սոցիալական ոլորտում աշխատանքի առնվազն տաս տարվա մասնագիտական աշխատանքային ստաժ և տիրապետում է հայերենին.

2) սոցիալական սատարողի արտոնագիր կարող է ստանալ նաև Հայաստանի Հանրապետության քաղաքացի հանդիսացող այն գործունակ անձը, որն ունի այլ միջին կամ նախնական մասնագիտական կրթություն, սոցիալական ոլորտում աշխատանքի առնվազն հինգ տարվա մասնագիտական աշխատանքային ստաժ և տիրապետում է հայերենին:

2. Մինչև 2022 թվականի հունվարի 1-ը սոցիալական աշխատողի արտոնագիր ստանալու համար որակավորման քննություն կարող է հանձնել և սոցիալական աշխատողի արտոնագիր ստանալ նաև այլ մասնագիտությամբ բարձրագույն կրթություն ունեցող, «Սոցիալական աշխատանք» մասնագիտության հատուկ դասընթացներն ավարտած,  համապատասխան վկայական ստացած գործունակ ֆիզիկական անձը, որը տիրապետում է հայերենին:

3. Մինչև 2022 թվականի հունվարի 1-ը սոցիալական սատարողի արտոնագիր ստանալու համար որակավորման քննություն կարող է հանձնել և սոցիալական սպասարկողի արտոնագիր ստանալ նաև այլ միջին կամ նախնական մասնագիտական կրթություն ունեցող և «Սոցիալական աշխատանք» մասնագիտության հատուկ դասընթացներ ավարտած, համապատասխան վկայական ստացած գործունակ ֆիզիկական անձը, որը տիրապետում է հայերենին:

4. Սոցիալական ծառայություններ տրամադրող տարածքային մարմիններում, սոցիալական ծառայություններ տրամադրող կազմակերպություններում, պետական և տեղական ինքնակառավարման  մարմիններում և այլ կազմակերպություններում (անկախ կազմակերպական-իրավական ձևից) սույն օրենքն ուժի մեջ մտնելու օրվան նախորդող օրվա դրությամբ աշխատող սոցիալական աշխատանքի մասնագետները, որոնք չունեն սույն օրենքի 8-րդ հոդվածի 2-րդ կամ 3-րդ մասերով սահմանված համապատասխան կրթություն կամ չեն անցել սույն հոդվածի 2-րդ և 3-րդ մասերով սահմանված «Սոցիալական աշխատանք» մասնագիտության հատուկ դասընթացները, այդ դասընթացները պետք է ավարտեն սույն օրենքն ուժի մեջ մտնելուց հետո առավելագույնը տասներկու ամսվա ընթացքում:  

5. Սոցիալական աշխատանքի այն մասնագետները,  որոնք սոցիալական աշխատանքը որպես գործատուի մոտ վարձու աշխատանքային գործունեություն կամ որպես քաղաքացիաիրավական պայմանագրով ծառայությունների մատուցում (կամ աշխատանքների կատարում) կամ որպես անկախ մասնագիտական գործունեություն սկսել են իրականացնել սույն օրենքն ուժի մեջ մտնելուց հետո և չունեն սույն օրենքի 8-րդ հոդվածի 2-րդ կամ 3-րդ մասերով սահմանված համապատասխան կրթություն կամ չեն անցել սույն հոդվածի 2-րդ և 3-րդ մասերով սահմանված «Սոցիալական աշխատանք» մասնագիտության հատուկ դասընթացները, այդ դասընթացները պետք է ավարտեն սույն օրենքն ուժի մեջ մտնելուց հետո առավելագույնը տասներկու ամսվա ընթացքում: 
6. Մինչ պալատի պաշտոնական կայքի ստեղծումը, պալատը որակավորման քննությունների անցկացման մասին հայտարարությունը հրապարակում է սոցիալական աջակցության բնագավառում Հայաստանի Հանրապետության կառավարության լիազորած պետական կառավարման մարմնի պաշտոնական կայքում, ինչպես նաև http://www.azdarar.am հասցեում գտնվող՝ Հայաստանի Հանրապետության հրապարակային ծանուցումների պաշտոնական ինտերնետային կայքում՝ սույն օրենքի 37-րդ հոդվածի 2-րդ մասով սահմանված ժամկետներում: 

7. Մինչև 2019 թվականի հունվարի 1-ը ռեեստրը կարող է վարվել փաստաթղթային եղանակով: Էլեկտրոնային եղանակով ռեեստրի ձևավորումից հետո տաս աշխատանքային օրվա ընթացքում,  փաստաթղթային եղանակով վարվող ռեեստրում առկա տեղեկություններն ամբողջությամբ պետք է ներառվեն Էլեկտրոնային եղանակով կազմված ռեեստրում:

Հոդված 62. Օրենքի ուժի մեջ մտնելը
1. Սույն օրենքն ուժի մեջ է մտնում պաշտոնական հրապարակման հաջորդ օրվանից:    

ՆԱԽԱԳԻԾ
ՀԱՅԱUՏԱՆԻ ՀԱՆՐԱՊԵՏՈՒԹՅԱՆ
OՐԵՆՔԸ
«ՍՈՑԻԱԼԱԿԱՆ ԱՋԱԿՑՈՒԹՅԱՆ ՄԱՍԻՆ» ՀԱՅԱUՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱUԻՆ
Հոդված 1. «Սոցիալական աջակցության մասին» Հայաuտանի Հանրապետության 2014 թվականի դեկտեմբերի 17-ի ՀՕ-231-Ն օրենքի (այսուհետ՝ Օրենք) 2-րդ հոդվածի 1-ին մասի 21-րդ կետում, «սույն օրենքի 38-րդ հոդվածի 1-ին մասով նախատեսված մասնագիտական գործունեություն» բառերը փոխարինել «ըստ «Սոցիալական աշխատանքի մասին» Հայաստանի Հանրապետության օրենքի» բառերով:

Հոդված 2. Օրենքի 8-րդ գլխի վերնագիրը շարադրել հետևյալ նոր խմբագրությամբ.

«Գ Լ ՈՒ Խ  8 ՍՈՑԻԱԼԱԿԱՆ ԱՇԽԱՏԱՆՔԻ ՄԱՍՆԱԳԵՏՆԵՐԻ ՀԻՄՆԱԿԱՆ ԻՐԱՎՈՒՆՔՆԵՐԸ ԵՎ ՊԱՐՏԱԿԱՆՈՒԹՅՈՒՆՆԵՐԸ »:
Հոդված 3. Ուժը կորցրած ճանաչել Օրենքի 38-րդ, 39-րդ հոդվածները, 46-րդ հոդվածի 5-րդ և 6-րդ մասերը :

Հոդված 4. Օրենքի 40-րդ հոդվածի՝

1. 2-րդ մասից հանել «, որը սոցիալական դեպք վարողն է,» բառերը:

2. 3-րդ մասը շարադրել հետևյալ նոր խմբագրությամբ.

«3. Լիազորած պետական մարմնի աշխատակազմում չընդգրկված և կառավարման ոլորտից դուրս գործող տարածքային մարմնի սոցիալական աշխատողն ունի սույն օրենքով,  «Սոցիալական աշխատանքի մասին» Հայաստանի Հանրապետության օրենքի 10-րդ հոդվածի 2-րդ մասի 1-7-րդ կետերով, 4-րդ մասով սահմանված իրավունքները և կրում է սույն օրենքով, «Սոցիալական աշխատանքի մասին» Հայաստանի Հանրապետության օրենքի 10-րդ հոդվածի 3-րդ և 4-րդ մասերով սահմանված պարտականությունները:»:

3. 4-րդ, 5-րդ և 7-րդ մասերն ուժը կորցրած ճանաչել:

4. 6-րդ մասը շարադրել հետևյալ նոր խմբագրությամբ.

«6. Լիազորած պետական մարմնի աշխատակազմում չընդգրկված և կառավարման ոլորտից դուրս գործող տարածքային մարմնի սոցիալական սատարողն ունի սույն օրենքով, «Սոցիալական աշխատանքի մասին» Հայաստանի Հանրապետության օրենքի 11-րդ հոդվածի 1-ին և 3-րդ մասերով սահմանված իրավունքները և կրում է սույն օրենքով, «Սոցիալական աշխատանքի մասին» Հայաստանի Հանրապետության օրենքի 11-րդ հոդվածի 2-րդ և 3-րդ մասերով սահմանված պարտականությունները:» :


5. 9-րդ մասը, «վերադասը:» բառից հետո, լրացնել հետևյալ բովանդակությամբ նոր նախադասությամբ.


«Տնային այցելությունների ժամանակ սոցիալական աշխատանքի մասնագետը պետք է ներկայացնի սույն մասով նախատեսված վկայականը:»:  

Հոդված 5. Օրենքի 41-րդ հոդվածի՝

1. 2-րդ մասի 4-րդ կետում հանել «(սոցիալական դեպք վարողին)» բառերը: 

2. 3-րդ մասում «օրենքով» բառից հետո լրացնել «, «Սոցիալական աշխատանքի մասին» Հայաստանի Հանրապետության օրենքով» բառերը:  

Հոդված 6. Օրենքի 42-րդ հոդվածի՝

1. 2-րդ մասի 4-րդ կետը շարադրել հետևյալ խմբագրությամբ.

«4) որպես աջակցող ցանցի ներկայացուցիչ՝ մասնակցել սոցիալական աջակցություն ստացողի անհատական ծրագրի կազմմանը, կազմակերպությունների, սոցիալական ծառայություններ տրամադրող տարածքային մարմինների սոցիալական աշխատողների հետ համատեղ մշակել կանխարգելող ծրագրեր՝ ուղղված համայնքներում բացահայտված ռիսկային գործոնների նվազեցմանը, սոցիալական իրավունքների կոլեկտիվ պաշտպանության մեխանիզմների ձևավորման խթանմանը և պաշտպանությանը.»:  

2. 3-րդ մասում «օրենքով» բառից հետո լրացնել «, «Սոցիալական աշխատանքի մասին» Հայաստանի Հանրապետության օրենքով» բառերը:

Հոդված 7. Սույն օրենքն ուժի մեջ է մտնում պաշտոնական հրապարակման հաջորդ օրվանից:

